
SIGURTA’ F’ATTIVITAJIET TA’ MASSA

IĊ-CHAIRPERSON (Onor. Helen D’Amato):  L-ewwelnett nixtieqilkom il-jum it-tajjeb u nirringrazzjakom talli għoġobkom tilqgħu l-istedina ta’ dan il-kumitat biex flimkien niffokaw fuq is-suġġett, sigurta’ f’attivitajiet ta’ massa.

Nixtieq nagħmilha ċara li dan m’huwiex xi kumitat ta’ inkjesta, hwa  kumitat li jagħtina l-opportunita` niltaqgħu u naqsmu l-ideat tagħna sabiex insiru nafukom iżjed.  Magħna għandna s-Civil Protection Council li twaqqaf permezz ta’ l-Att dwar il-Protezzjoni Ċivili u li huwa magħmul mill-Brigadier tal-Forzi Armati ta’ Malta, il-Kummissarju tal-Pulizija – il-Kummissarju għandu jingħaqad magħna aktar tard - id-Direttur tal-Protezzjoni Ċivili, id-Direttur Ġenerali responsabbli mill-ambjent, għaqdiet volontarji u persuni ġejjin mill-oqsma tas-saħħa u ta’ l-ambjent.

Kif għedt, dan m’huwiex kumitat ta’ inkjesta u lanqas m’huwa kumitat relatat ma’ xi inċident partikolari.  Jiġifieri m’aħniex se nidħlu fid-dettall dwar xi inċident partikolari biex neżaminaw x’ġara u x’ma ġarax dakinhar jew infettqu biex naraw ta’ min kien it-tort jew ta’ min kien ir-raġun.  Hawnhekk se nagħmlu sessjoni ta’ informazzjoni u aktar irridu nisimgħu mingħandkom milli rridu npaċpċu aħna.  M’hemmx dubju li huwa pass ‘il quddiem li qed nanalizzaw xi jkun għaddej u x’titjieb nixtiequ naraw.  Aspett li jien inħoss huwa importanti ħafna, hija l-koordinazzjoni.  F’kull qasam li nitkellmu dwaru, dejjem nisħqu fuq il-koordinazzjoni pero’ jekk hemm qasam li l-koordinazzjoni hija ferm importanti, huwa proprju dan il-qasam minħabba li qed nitkellmu fuq il-ħajja tal-bniedem.  

Naturalment,  meta tiltaqa’ massa, kull ħaġa li tista’ timmaġina tista’ tiġri u forsi hija iktar diffiċli biex tikkontrollaha, u proprju għalhekk għandna s-Civil Protection Council biex jara kif l-oqsma kollha, l-ambjent, is-saħħa, il-forzi ta’ l-ordni u l-volontarjat – is-sehem tal-volontarjat huwa ferm importanti – se jagħtu l-input tagħhom.  B’attivitajiet ta’ massa jien qed nifhem dawk l-attivitajiet li jiġru b’mod regolari, bħalma huma l-logħob tal-football, il-festi ta’ kull lokalita’ f’pajjiżna, u l-attivitajiet li jiġru darba fis-sena, bħalma huma r-regatta u l-Imnarja, li kważi kważi, huma attivitajiet fuq livell nazzjonali.  Attivitajiet oħra li jiġbru mases kbar ta’ nies huma l-mass meetings politiċi li jiżdiedu meta tkun riesqa elezzjoni ġenerali.  

Nixtieq li kemm fil-kummenti tagħna kif ukoll fil-mistoqsijiet li nagħmlu,  inkunu ffokati fuq is-suġġett li għandna quddiemna għad-diskussjoni, is-sigurta’ f’attivitajiet ta’ massa.  Nixtieq li ma mmorrux at tangents għaliex inkella ma nilħqux l-iskop li għalih qed jiltaqa’ dan il-kumitat.  Din m’hijiex se tkun l-unika darba li se niltaqgħu magħkom, ma jfissirx li se jkollna laqgħa oħra għada jew il-ġimgħa d-dieħla, pero’ nistgħu nżommu dawn it-tip ta’ laqgħat b’mod regolari. Illum se niffokaw fuq l-attivitajiet ta’ massa u forsi darba oħra niffokaw fuq xi aspett iktar speċifiku.  Nerġa’ nappellalkom li tkunu ffokati fuq is-suġġett tal-lum, is-sigurta’ f’attivitajiet ta’ massa,  u navżakhom minn issa li beħsiebni nwaqqaf lil min imur at a tangent biex imbagħad ħadd ma jgħid li jien qed nipprova nirristrinġi d-diskussjoni.

Nibda billi nagħti l-kelma lill-Ministru Borg li huwa responsabbli minn dan il-qasam biex fil-qosor jagħti bidu għad-diskussjoni tal-lum. Il-Ministru Tonio Borg.

ONOR. TONIO BORG (Ministru ta’ l-Intern):  Grazzi, Sinjura President.  Naħseb li dan li qed nagħmlu llum huwa pass ‘il quddiem u proprju twieled minn skambju fil-ħin tal-mistoqsijiet ta’ seduta parlamentari bejni u l-Kap ta’ l-Oppożizzjoni.  Dak il-ħin stess, il-gvern qal li jaċċetta li nagħmlu kumitat u fid-diskussjoni li kellna kien ċar li l-kumitat ikun ‘il fuq mill-politika partiġġjana.  Dawn m’humiex affarijiet ta’ politika partiġġjana u ntlaħaq qbil li l-Parlament, bħala l-istituzzjoni li tirrappreżenta lill-votanti kollha, tagħmel skrutinju ta’ liema direzzjoni għandna nimxu fuqha.  Naħseb li fil-kamp tal-protezzjoni ċivili diġa’ saru passi  kbar ‘il quddiem.  U qed ngħid hekk, għaliex qabel ma twaqqaf id-dipartiment u qabel ma tfasslet il-liġi dwar il-protezzjoni ċivili fl-1997 li mbagħad għaddiet fis-sena 1999, is-servizzi ta’ l-emerġenza fi kwalunkwe attivita’, inkluża dik ta’ massa, kienu sparpaljati mingħajr koordinazzjoni ħlief dik instantanja.  La kien hemm dipartiment, kunsill, jew xi forma ta’ organu li jikkoordina l-affarijiet,  u lanqas ma kien hemm qafas leġislattiv.

M'għamilniex il-liġi l-ewwel u mbagħad waqqafna s-set-up amministrattiv, imma l-ewwel twaqqaf is-set-up amministrattiv - id-dipartiment diġa’ kien jeżisti b’mod amministrattiv għalkemm mhux bis-saħħa ta’  liġi - u mbagħad bdew isiru passi li tista’ ssejħilhom żgħar imma passi ‘l quddiem. Għallinqas, darba kull tant żmien, il-persuni involuti fil-qasam tas-servizzi fil-każijiet ta’ emerġenza li għandhom x’jaqsmu mal-protezzjoni ċivili, partikolarment, pero’ mhux esklussivament, l-armata, il-pulizija u mbagħad anke l-protezzjoni ċivili, il-public works, id-dipartiment tas-saħħa u aktar tard l-għaqdiet volontarji u l-kunsilli lokali hekk kif bdew jitwaqqfu, jiltaqgħu biex jiddiskutu affarijiet ta’ interess komuni.  Għallinqas beda jkun hemm forum fejn l-oqsma kollha jiltaqgħu u jiddiskutu affarijiet ta’ interess komuni.  Mhux jiddiskutu wara li jseħħu l-inċidenti li ħadd ma jixtieq li jsiru, pero’ li saru u nafu li se jibqgħu jsiru, jew b’effett tan-natura jew b’effett tal-bniedem, imma biex kemm jista’ jkun u safejn huwa possibbli,  jipprevjenu milli jiġru ċertu inċidenti u jkunu jafu x’għandhom jagħmlu f’każ ta’ inċident.  U s-Civil Protection Department proprju twaqqaf għal dawn iż-żewġ skopijiet, għal diżastri tan-natura, per eżempju, għargħar,  u fil-fatt diġa’ sar contingency plan fuq l-għargħar, u għall-affarijiet li jsiru mill-bniedem.  

Inti,  Sinjura President, semmejt attivitajiet ta’ massa li jkollna b’mod regolari, fosthom il-logħob tal-football li jsiru fi stadiums differenti li għandna f’pajjiżna.  Jidhirli li għandna tliet stadiums li huma ta’ ċertu daqs li jinġabru fihom mases kbar ta’ nies.  Anke hemmhekk diġa’ għandna ċerti servizzi li jieħdu ħsieb aspetti ta’ emerġenza li jistgħu jinqalgħu, uħud minnhom huma rappreżentati hawnhekk, pero’ kieku kellha tinqala’ emerġenza vera, minkejja li issa l-affarijiet qed jiġu organizzati b'mod aħjar, ma nafx kemm hemm pjan li jista’ jieħu ħsieb ċerti affarijiet li jistgħu jinqalgħu. U għaldaqstant naħseb li hu tajjeb li dan il-kumitat ukoll jisma’ x’jaħsbu l-persuni u l-organi differenti li huma rappreżentati fil-Kunsill tal-Protezzjoni Ċivili.

Naturalment, wieħed irid ikun konxju mill-fatt li dan huwa xogħol diffiċli.  Illum qegħdin hawnhekk f’din il-kamra b’arja kondizzjonata, kalmi niktbu u nagħmlu pjani u diagrams, pero’ ħafna drabi, meta jinqala' inċident, trid tieħu deċiżjoni dak il-ħin stess.  Mhux se tieħu d-deċiżjonijiet f’mumenti li tkun rilassat, għalkemm trid ukoll tkun imħarreġ biex taħseb ċar, imma trid teħodhom f’dak il-mument, u allura tista’ tieħu deċiżjonijiet żbaljati.  Minn mitt deċiżjoni li tkun ħadt, kieku llum wara li għadda l-avveniment terġa’ taħseb dwarhom, forsi   fuq ħamsa minnhom, taħsibha mod ieħor.  Irridu norganizzaw ruħna aħjar.  Issa li għandhom equipment aħjar, l-aspettattivi tal-poplu, ġustament, jiżdiedu wkoll.  Jekk hemm il-laneċ, aħna rridu li l-laneċ jintużaw.  Jekk hemm 27 fire-engine ġdid, nippretendu li jkollna ċertu servizz.  L-aspettattivi tat-taxpayer, u aħna bħala Membri Parlamentari nagħmlu skrutinju fuq l-infiq pubbliku, jogħlew  ukoll, pero’ mbagħad ma jridux jogħlew daqstant li nibdew naraw kull ħaġa ikbar milli hi fil-fatt, għax dan jista’ jwassal ukoll biex il-persuni jkunu demoralizzati.  Ma ninsewx li ħafna nies jirriskjaw ħajjithom f’dan it-tip ta’ xogħol u għalkemm jekk dawn jiżbaljaw aħna wkoll ngħidu li jekk jista’ jkun ċertu affarijiet m’għandhomx jerġgħu jsiru b’dak il-mod imma għandhom isiru mod ieħor ħalli l-iżbalji,  jekk ikun hemm,  jonqsu, fl-istess ħin irridu noqogħdu attenti biex ħadd ma joħroġ bl-impressjoni li x-xogħol li jagħmlu dawn in-nies mhux qed jiġi apprezzat.  Jien nirċievi diversi ittri fejn ifaħħru lil persuni individwali u fil-passat kien hemm anke min ġie dekorat għax-xogħol li jkun għamel.

Niġi issa għall-parteċipazzjoni tal-volontarjat.  Meta l-gvern beda jorganizza l-affarijiet li għandhom x’jaqsmu mal-protezzjoni ċivili, anke meta organizza ċerti affarijiet fuq il-bajjiet, għamilha ċara li bl-ebda mod ma ried joħnoq l-attivita’ tal-volontarjat.  Din għmilha ċara fi kwalunkwe azzjoni li ried jagħmel, anke f’dan il-qasam ta’ sigurta’ f’attivitajiet ta’ massa.  Naħseb li dak li niddiskutu, nipproponu, nissuġġerixxu u  nirrakkmandaw – uża liema verb trid – m’għandu bl-ebda mod jippreġudika l-attivitajiet tal-volontarjat.  F’pajjiżna hawn diversi għaqdiet volontarji. Infatti, fil-fiera annwali, biex insejħilha hekk, tal-volontarjat fil-qasam tal-protezzjoni ċivili, timpressjona ruħek bil-kuluri u uniformijiet differenti ta' daqstant għaqdiet volontarji.  Dak huwa s-sabiħ ta’ pajjiżna; għandu diversi ilwien, imma naturalment tajjeb li jkun hemm koordinazzjoni aħjar anke bejn il-volontarjat stess.  Lil dawn irridu ngħinuhom imma mhux ngħinuhom sal-punt li tant isiru dipendenti li mbagħad jitilfu l-karattru tagħhom jew li noħonquhom.  Għandna  ngħinuhom, partikolarment lil dawk li jagħmlu servizz fuq ix-xtut tagħna, imma  m'għandna qatt nissostitwixxu lill-volontarjat.

Anke fil-korp tal-volontarjat – u naħseb tajjeb li wieħed jiddiskutih ukoll fil-kuntest ta’ sigurta’ f’attivita’ massa – ma rridu nagħmlu xejn li b’xi mod jista' jwassal li wieħed jaqta’ qalbu jew inkella jkun diżinċentivat milli jingħaqad mal-volontarjat u jippreferi li jmur fil-korp tal-gvern għax b’hekk se jkollu rikonoxximent.  Naħseb li dawn huma kollha aspetti li tajjeb li nieħdu in konsiderazzjoni.

Attivita’ li tat lok għal-laqgħa f’dan il-kumitat hija r-regatta, u wieħed irid jistaqsi jekk nistgħux ikollna koordinazzjoni aħjar, jekk nistgħux ninvolvu aktar nies f’attivitajiet ta’ massa li  jsiru ħdejn il-baħar. Mhux se noqogħdu niftħu dak l-inċident partikolari. Wara kollox, dak l-inċident seta' ġara fi kwalunkwe attivita’ oħra, seta’ ġara waqt il-festa ta’ San Lawrenz. Is-sena kollha jsiru attivitajiet max-xtut  tagħna, min jagħmel fiera, min jiċċelebra festa u min jagħmel xi attivita’ oħra, u allura wieħed japprezza li huwa impossibbli li l-kosta tagħna kollha tkun manned b’tali mod li s-servizz ta’ emerġenza jasal istantanjament, pero’ iva, jista’ jkun hemm attivitajiet ta’ massa li mhux qed naħsbu biżżejjed dwarhom.  Bħalma sar contingency plan għall-għargħar u contingency plan għall-fabbriki li jipproduċu n-nar, naħseb li għandu jkun hemm ukoll contingency plan għal attivitajiet ta’ massa li jistgħu jkunu diversi, fosthom logħob tal-football jew mass meetings.

Sinjura President, naħseb li tkellimt  biżżejjed u għalissa nista’ nagħlaq hawn.  Ipprovajt niftaħ il-binarju tad-diskussjoni u wara li jsiru interventi minn din in-naħa tal-mejda, naħseb ikun xieraq li nibdew bis-Sur Cordina sabiex jagħti retroxena tal-protezzjoni ċivili u ta’ x’jiġri fl-attivitajiet ta’ massa li semmejt.  Grazzi.

IĊ-CHAIRPERSON:  Grazzi, Ministru Borg.  Insejjaħ issa lill-Onor. Gavin Gulia.

ONOR. GAVIN GULIA:  Madam Chairman, m’għandi ebda intenzjoni li nagħmel diskorsi maratona.  Prinċiparjament, aħna l-Membri Parlamentari llum qegħdin hawnhekk aktar biex nisimgħu milli biex nitkellmu,  u allura naħseb li l-ħin tad-diskussjoni jrid jiġi riservat aktar għall-mistednin li għandna quddiemna milli għalina.  Jien inħossni kburi u għandi ħafna pjaċir li qed nieħu sehem f’dan il-kumitat fejn magħna għandna nies li jirrappreżentaw it-tliet forzi tas-sigurta’ ġewwa pajjiżna, il-protezzjoni ċivili, l-armata u l-pulizija.   Iż-żewġ forzi ta’ sigurta’, il-protezzjoni ċivili u l-pulizija,  jaqgħu taħt id-dikasteru tal-Ministru ta’ l-Intern, waqt li l-forza tas-sigurta’ l-oħra, l-armata, ma taqax taħt dan id-dikasteru imma naturalment tikkontribwixxi u għandha sehem importanti fil-qasam tas-sigurta’ u f’dak li għandu x’jaqsam ma’ sigurta’ f’attivitajiet  ta’ massa.

Jien nikkondividi pjenament ma’ dak li inti, Madam Chairman, tkellimt dwaru u ma’ dak li tkellem dwaru l-Ministru, ċioe`, li l-iskop ta’ dan il-kumitat m’huwiex kontroversjali politikament u lanqas m’huwa xi forma ta’ xi inkjesta parlamentari.  L-intenzjoni tagħna hija li l-Parlament ikun informat aħjar dwar kif il-forzi tas-sigurta’ f’pajjiżna jikkoordinaw bejniethom sabiex kemm jista’ jkun possibbli tiġi garantita l-ogħla kwalita’ ta’ sigurta’ f’dawn it-tip ta’ attivitajiet.  Irrid nirreġistra wkoll il-fatt – u dan ikkonfermah ukoll il-Ministru ta’ l-Intern – li dan il-kumitat qed jiltaqa’ wara intervent li kien għamel il-Kap ta’ l-Oppożizzjoni, l-Onor. Alfred Sant, waqt il-ħin tal-mistoqsijiet f’seduta parlamentari sabiex permezz ta’ dan il-kumitat, il-Parlament ikun informat aħjar dwar il-forzi tas-sigurta’ f’pajjiżna, mhux b’mod ġenerali fi qualsiasi ħaġa li għandha x’taqsam mal-kompetenzi tagħhom, imma b’mod aktar speċifiku għal dak li għandu x’jaqsam ma’ l-attivitajiet tal-massa.

Jien nixtieq li d-diskussjoni f’dan il-kumitat tkun diskussjoni sinċiera.  Jekk għandi nagħmel kumment naqra provokattiv,  se nagħmlu, imma naħseb li tifhmu li nkun qed nagħmlu b’intenzjonijiet tajba.  Hawnhekk qed nitkellmu dwar tliet forzi ta’ sigurta’ differenti, il-pulizija, l-armata u l-protezzjoni ċivili, u jien naħseb li xi ftit jew wisq, kull forza ta’ sigurta’, trid jew ma tridx -  u jien nemmen li dan huwa wkoll pożittiv - tkun ġeluża mill-kompetenza tagħha.  L-armata hija ġeluża mill-kompetenza tagħha; l-istess japplika għall-protezzjoni ċivili u l-pulizija, pero’ huwa stat ta’ fatt li f’ċerti attivitajiet, b’mod partikolari attivitajiet tal-massa, kull forza ta’ sigurta’ trid tagħti l-kontribut tagħha, u t-tliet forzi jridu jaħdmu flimkien. It-tliet forzi ta’ sigurta’ se jiltaqgħu f’dawn l-attivitajiet u allura barra li jridu joffru s-servizz tagħhom bl-aħjar metodu li jistgħu, iridu wkoll jikkoordinaw tajjeb bejniethom l-aħjar metodu li jistgħu.

U għalhekk qed ngħid li għandu jkun hawn diskussjoni sinċiera, għax l-iskop ta’ dan il-kumitat m’huwiex biex wieħed joqgħod jara x’inhuma l-punti debboli ta’ l-ieħor, jew biex jenfasizza l-punti tajbin tiegħu, imma li mill-kritika kostruttiva ta’ xulxin, u anke mill-mistoqsijiet li jsiru, nippruvaw kemm jista’ jkun possibbli ntejbu l-kwalita’ ta’ servizzi li jingħataw matul l-attivitajiet ta’ massa.  Qed nagħmilha ċara li dan qed ngħidu mhux bħala xi kontroversja politika jew bi kritika lejn il-forzi tas-sigurta’, imma bl-iskop li ntejbu dak li għandna f’pajjiżna.  Jien napprezza, u l-Oppożizzjoni Laburista tapprezza bl-aktar mod sħiħ, id-diffikultajiet, l-impenn u r-riskju li l-forzi ta’ sigurta’ kollha, pulizija, armata u protezzjoni ċivili, ikollhom jiffaċċjaw f’dawn it-tip ta' attivitajiet.

Kumment ieħor li xtaqt nagħmel qabel nikkonkludi, Madam Chairman, huwa dwar id-definizzjoni ta’ attivita’ ta’ massa.  Jien smajt lill-Ministru, rightly so, jgħid li għandna nikkonċentraw fuq attivitajiet ta’ massa u semma diversi eżempji, fosthom ir-regatti, l-attivitajiet politiċi, logħbiet tal-football, eċċ., pero’ barra dawn l-attivitajiet ta’ massa li jkunu organizzati, hemm attivitajiet oħra ta’ massa li jkunu spontanji, u hawn qed nirreferi għall-massa ta’ nies li jkollna fil-bajjiet u x-xtut tagħna, per eżempju, l-Mellieħa u Għajn Tuffieħa matul is-sajf.  Naħseb li għandna nħarsu wkoll lejn dawn l-okkażjonijiet fejn massa ta' nies tinġabar mhux b'mod organizzat.

Jien naħseb li jkun hemm ukoll ċirkostanzi li għalkemm ma jistgħux jiġu kkonsidrati bħala attivitajiet ta’ massa – u ma rridx noħroġ mis-suġġett għax kif qalet tajjeb Madam Chairman, illum irridu nikkonċentraw fuq attivitajiet ta’ massa – xorta waħda jkun jeħtieġ l-involviment ta' aktar minn forza ta’ sigurta’ waħda. Jien naħseb li fid-diskussjoni li qed nipprovaw inqanqlu permezz ta’ dan il-kumitat, għandu jidħol anke limitatament dan l-aspett.  

M’għandix intenzjoni li nkompli  ntawwal id-diskors introduttorju tiegħi, pero’ jien nappella sabiex ikun hawn diskussjoni sinċiera.  Kemm jista’ jkun, wieħed m’għandux joqgħod ixejjer il-bandiera tiegħu u jgħid x’għandu x’jipprovdi u mbagħad ma jitkellimx fuq dak li huwa nieqes.  U hemm diversi raġunijiet għala jista' jkun nieqes.  Jien naħseb li aħna lkoll qegħdin hawnhekk illum sabiex nisimgħu mhux fuq il-preġji u fuq kemm aħna tajbin f’dan il-qasam u kemm nistgħu nagħtu f’dan ir-rigward għaliex għandna l-mezzi, għaliex għandna r-riżorsi umani u tekniċi, imma biex nisimgħu fejn għandna nieqes.  Jista’ jkun nieqes għal raġunijiet finanzjarji, jista’ jkun nieqes għal raġunijiet loġistiċi, imma jien naħseb li biex dan il-kumitat jiffunzjona tajjeb u jkun ta’ għajnuna anke għall-forzi ta’ sigurta’ stess, l-aktar li rridu nitkellmu dwarhom  huma l-affarijiet li forsi jeħtieġ li ntejbu sabiex ikollna servizz ta’ sigurta’ li huwa ta’ kwalita’ f’dak li għandu x’jaqsam ma’ attivitajiet ta’ massa.  Nirringrazzjakom.

IĊ-CHAIRPERSON:  Grazzi Onor. Gulia.  Nixtieq issa nitlob lis-Sur Cordina jingħaqad magħna mal-mejda.  Infakkarkom li kulma jintqal hawnhekk qed jiġi reġistrat u għaldaqstant, għal skopijiet ta’ transcription,  nitlobkom tgħidu isimkom u d-designation tagħkom qabel tibdew l-intervent tagħkom.

M’hemmx dubju li kollha kemm aħna madwar din il-mejda napprezzaw ix-xogħol tagħkom.  Il-Ministru semma l-pjanijiet u nixtieqkom tgħidulna jekk hemmx pjanijiet u jekk tiltaqgħux bejnietkom biex tagħmlu l-pjanijiet.  L-Onor. Gulia, u aħna lkoll semmejniha, semma l-ħtieġa tal-koordinazzjoni.  Fejn tħossu li bejnietkom it-tliet imperi ta’ pulizija, protezzjoni ċivili u armata, plus l-imperu tal-volontarjat u għaqdiet oħra, għandkom bżonn tagħtu naqra żejt lill-makna tal-koordinazzjoni? 

Issemmew l-attivitajiet ta’ massa kif nifhmuhom aħna, attivitajiet ta’ massa li huma organizzati u allura jagħtuk ċertu element, u ssemma wkoll il-punt li ġieli jkun hemm postijiet fejn massa tiltaqa’ b’mod mhux organizzat, allura hemmhekk hemm elementi oħra; hemmhekk m’għandekx il-gregariousness li jkun hemm f’attivita’ organizzata, hemmhekk kulħadd qiegħed għal rasu.  Iż-żewġ sitwazzjonijiet huma kemm xejn differenti.  Intom tkunu informati li per eżempju, kappillan se jorganizza fiera li se tiġbor numru ta’ nies?  Tkunu tafu b’dawn it-tip ta’ attivitajiet? 

Inħalli f’idejk Sur Cordina biex tirrispondi għal dak li smajt minn din in-naħa tal-mejda u anke  biex tgħidilna dwar id-diffikultajiet tiegħek u l-preġji tiegħek, għaliex le?

IS-SUR PETER CORDINA (Direttur tal-Protezzjoni Ċivili): Il-Ministru Borg ta storja tajba ta’ kif twaqqaf id-Dipartiment tal-Protezzjoni Ċivili pero’ għandu żball żgħir fis-sens li ma semmiex li s-sena l-oħra, fuq inizjattiva tiegħu stess, żidna fire-engine biex tagħmel xogħol fil-Belt.  Dan il-pass kien importanti għaliex l-equipment li kellna kien kbir u ma tantx kien manuvrabbli fit-toroq tal-Belt, u minħabba f’hekk konna ġibna fire-engine apposta għal dan il-għan.

Barra minn hekk, matul is-sena li għaddiet, ukoll fuq inizjattiva tal-Ministru,  ħarriġna numru ta’  nies fid-diving u bdejna wkoll inħarrġu nies f’dak li huwa fire and rescue u first aid flimkien mal-volontarjat. Madwar Malta u Għawdex, barra l-headquarters li għandna f’Ta’ Kandja, għandna ħames fire-stations, erba’ f’Malta u waħda f’Għawdex.

ONOR.  TONIO BORG:  Inti għedt fire and rescue, hux hekk?

IS-SUR PETER CORDINA:  Iva, fire and rescue.  Din is-sezzjoni taħdem erbgħa u għoxrin siegħa kuljum u x-xogħol qiegħed dejjem jiżdied speċjalment matul is-sajf.  Qed ikollna ħafna inċidenti tat-traffiku li jinvolvu lill-protezzjoni ċivili, kemm biex naqilgħu n-nies mill-karozzi li jkunu involuti fl-inċident, u kemm biex nitfgħu r-ramel fuq iż-żejt li jkun ħareġ mill-karozzi.  Qed ngħid dan sempliċement biex wieħed ikun jaf x’inhuma l-attivitajiet li nagħmlu aħna bħala protezzjoni ċivili.

Minn mindu ġara l-aħħar inċident fil-Birgu, bdejna naraw li għal ċertu attivitajiet għandna  bżonn il-protezzjoni ċivili, il-pulizija, l-armata, eċċ., u fil-fatt diġa’ għandna talba biex fl-Imnarja npoġġu fire-engine fil-post.  Qed ikollna dawn it-tip ta’ talbiet għal  kull attivita’ li qed tiġi organizzata, u biex nitkellem ċar u tond, il-probabbilta` hi li kull fejn se jkun hemm massa, se nibdew niġu mitluba nibagħtu fire-engine, eċċ., pero` dan ma jistax ikun għaliex ikun hawn numru ta' attivitajiet għaddejjin fl-istess ħin u bin-nies u l-equipment li għandna, ma nistgħux naqdu lil kulħadd.  Barra minn hekk, irid ikolli wkoll nies u equipment stand-by għal dak li jista’ jinqala’ madwar Malta.  Jiġifieri noqogħdu attenti li jekk se nagħmlu xi ħaġa,  jew jekk se nippjanaw xi ħaġa, ma nippretendux li għal kull attivita’ se nibagħtu lill-protezzjoni ċivili, lill-armata u lill-pulizija.  Dan li qed ngħid japplika għat-tliet forzi għalkemm naturalment jien qed nitkellem għad-dipartiment tiegħi.  Importanti li l-faċilitajiet u l-personnel li għandna,  nutilizzawhom fl-aħjar interess ta’ kulħadd.  Ma niġrux u ngħidu għaliex jista’ jiġri hekk u jista’ jiġri hekk għax bħalma qal tajjeb ħafna l-Ministru, dak li ġara fil-Birgu seta’ ġara x’imkien ieħor f’Malta u Għawdex u rridu nkunu ppreparati għalih.

Fl-idea tiegħi rridu naraw ukoll għandniex inpoġġu n-nies viċin ta’ l-attivita’ li tkun qed isseħħ jew inkella huwiex aħjar li nħalluhom fejn huma u jekk jinqala’ xi ħaġa, noħorġuhom mill-ewwel. Bħala protezzjoni ċvili, apparti l-istation li għandna f’Għawdex, għandna stations fix-Xemxija,  il-Furjana, Kordin u Ħal Far, jiġifieri nistgħu ngħidu li Malta kollha tintlaħaq kważi kważi within minutes.  In-numru ta’ nies li għandna huwa dak li hu, u għalija, għaż-żmenijiet tal-lum, huwa biżżejjed.  Fl-opinjoni tiegħi, aħjar jekk in-nies ikunu f’posthom u jekk ikun hemm il-ħtieġa naqla’ n-nies u l-equipment, milli li jkolli nies sparpaljati ‘l hemm u ‘l hawn, barra l-fatt li ovvjament ma nistax  nattendi għal kull attivita’ li tkun qed tiġi organizzata.  

Irrid insemmi wkoll li matul is-sajf immorru bil-lanċa "Garibaldi" fix-Xemxija fejn inżommuha bħala depot u minn hemmhekk, noħorġu nikkaverjaw ċerti bajjiet.  Dan ix-xogħol nagħmluh flimkien ma’ l-għaqdiet volontarji u nista’ ngħid li kieku ma jkunux huma biex jassistuna, kieku dan ix-xogħol,  mhux ma nagħmluhx,  imma żgur li nagħmluh f’forma ferm ridotta.  F’dawn l-aħħar tmintax-il xahar kien hemm żvilupp kbir ħafna ma’ l-għaqdiet volontarji, imma kif qal tajjeb il-Ministru, irridu naraw kif nutilizzaw lil dawn in-nies mingħajr ma noħonqulhom l-identita` tagħhom.

Irridu naraw xi kwalita’ ta’ għajnuna jew parteċipazzjoni għandu jkollhom l-għaqdiet, il-pulizija, l-armata u l-protezzjoni ċivili.  Ix-xogħol li jagħmlu l-pulizija mhux se jagħmluh tal-protezzjoni ċivili u x-xogħol li tagħmel l-armata mhux se jagħmluh tal-protezzjoni ċivili.  Jien inħoss li jrid ikun hemm jew korp,  jew tlieta minn nies,  jew steering committee, sejjaħlu li trid, li meta jkun hemm attivita’ kbira jara x’tinvolvi u jimxi skond il-ħteġijiet u mhux għal kull attivita’ li jkun hemm, per eżempju festa, jintbagħat kulħadd.  Jekk ikun hemm il-pulizija, diġa’ kważi kważi jkun iktar minn biżżejjed, imma fil-każ ta' attivita’ kbira, bħalma hi r-regatta,  jien naħseb li jrid ikun hemm xi ħadd, jew xi grupp żgħir ta’  nies li jirrappreżenta lill-forzi kollha,  biex jikkoordinaw u jaraw x’passi għandhom jittieħdu.  Ma jistax ikun li xi ħadd minn xi għaqda li jkun qed jorganizza xi attivita` jaqbad iċemplilna  biex nibagħtulu fire-engine.  Jien naqbel li għandu jkun hemm xi forma ta’ koordinazzjoni.

Naħseb għalissa nista’ nieqaf hawn sabiex nirrispondi għall-mistoqsijiet tagħkom.

IĊ-CHAIRPERSON:  Min jixtieq jagħmel xi mistoqsijiet lis-Sur Cordina?  Il-Ministru Borg.

ONOR. TONIO BORG:  Aktar milli nistaqsih mistoqsija, nixtiequ jikkummenta.  Ħalli nieħdu l-attivitajiet ta’ massa ħdejn il-baħar,  biex nieħdu sitwazzjoni li dwarha kien hawn ċerta diskussjoni.  Illum, f’attivitajiet bħal per eżempju,  regatti, ikun hemm l-armata li għandha l-maritime squadron  - il-protezzjoni ċivili għandha l-lanċa "Garibaldi" u xi nies imħarrġa – imma inti, fejn taħseb li forsi l-protezzjoni ċivili tista’ tidħol aktar, mhux qed ngħid flok l-armata imma biex tassisti l-armata?

F’attivitajiet ta’ massa oħra bħalma huma mass meetings jew il-logħob tal-football li jsiru b’mod regolari, fejn taħseb li tista’ tidħol aktar il-protezzjoni ċivili, ovvjament mingħajr ma tnaqqas l-effiċjenza tagħha għall-emerġenzi l-oħra?  Il-protezzjoni ċivili hi pjuttost assoċjata man-nar peress li hi responsabbli mill-fire-engines u veru li parti sew mix-xogħol tagħha għandu x’jaqsam ma’ dan il-qasam, pero’ għandha xogħol ieħor, on a micro level, li joħdilha ħafna ħin, bħalma huwa ħruq tal-ħaxix u l-inċidenti tat-traffiku li dejjem qed jiżdiedu.  Jiġifieri hemm ċertu strain anke fuq il-protezzjoni ċivili u allura żgur li ma rridx li nissuġġerixxu xi ħaġa li żżidilhom ix-xogħol bir-riżultat li x-xogħol li qed jagħmlu llum ma jkunux jistgħu jibqgħu jagħmluh tajjeb.

Sur Cordina, tista’ tikkummenta fuq dawn iż-żewġ punti, jiġifieri dwar attivitajiet ħdejn il-baħar li nkunu nafu bihom, u attivitajiet li jattendu għalihom ġemgħat kbar ta’  nies?

IĊ-CHAIRPERSON:  Forsi nistgħu l-ewwel nieħdu l-kummenti u mistoqsijiet mill-membri l-oħra tal-kumitat, u mbagħad jirrispondi s-Sur Cordina.  L-Onor. Gulia talabni jgħaddi xi kummenti.

ONOR. GAVIN GULIA:  Il-Ministru għamel mistoqsijiet importanti, u allura forsi nissuġġerixxi li aħjar jekk is-Sur Cordina jwieġeb il-mistoqsijiet tal-Ministru qabel ma nagħmel il-mistoqsijiet tiegħi għaliex jekk se jsirulu ħafna mistoqsijiet, jista’ jitlef il-focus.

IĊ-CHAIRPERSON:  Fil-fatt anke l-Onor. Pullicino diġa’ għamilli sinjal li jixtieq jitkellem.

ONOR. GEORGE PULLICINO (Segretarju Parlamentari fil-Ministeru ta'  l-Intern):  Nixtieq ngħid xi ħaġa li torbot ma’ dak li qal il-Ministru.

IĊ-CHAIRPERSON:  All right, mela agħmel il-kumment tiegħek, imbagħad jirrispondi s-Sur Cordina u wara jsiru l-mistoqsijiet ta’ l-Onor. Gulia.

ONOR. GEORGE PULLICINO: Nixtieq nistaqsi lis-Sur Cordina proprju fuq punt li semma l-Ministru dwar postijiet fejn jinġemgħu numru ta’ nies, bħalma huma l-stadiums fejn jintlagħbu l-logħob tal-football.  Isiru żjarat biex wieħed jara kif inhi l-loġistika ta’ dawn il-postijiet f’każ ta’ emerġenza?  Qed ngħid hekk għaliex jien għandi l-impressjoni, and I stand to be corrected, li f'każ ta' inċident fl-istadium, m’hemmx automatic gate;  il-gate trid tinfetaħ b’mod manwali.  Fl-opinjoni tiegħi, dik hija problema kbira u għalhekk qed nistaqsi jekk id-Dipartiment tal-Protezzjoni Ċivili jagħmilx żjarat f’dawn it-tip ta’ postijiet.  

Punt ieħor li nixtieq insemmi għax s’issa għadu ma ssemmiex fid-diskussjoni, huwa li għadu kemm ġie nominat kumitat tekniku magħmul minn erba’ persuni li xogħolhom hu li jżuru l-postijiet tad-divertiment. L-iskop ta’ dan it-team huwa li jżur postijiet ta’ divertiment, per eżempju postijiet fejn isiru l-parties, biex  jara jekk il-fire safety equipment huwiex up to standard, jekk l-emergency exits li suppost hemm, humiex hemm u li m’humiex imblokkati, jekk il-livell ta’ sound fil-post tad-divertiment huwiex eċċessiv mhux biss għar-residenti fil-viċinanzi imma anke għall-istess nies, ħafna drabi żgħażagħ, li jiffrekwentaw dawn il-postijiet tad-divertiment, u jekk strutturalment il-post huwiex stabbli.  Dawn huma l-erba’ oġġettivi prinċipali li għandu dan it-team tekniku li se jibda bix-xogħol tiegħu minn dan is-sajf.   Irrid ngħid li wieħed mill-erba’ membri tat-team tekniku huwa proprju ġej mid-Dipartiment tal-Protezzjoni Ċivili u wara kull żjara li se ssir f'dawn il-postijiet,  se jsir rapport biex wieħed jara x’azzjoni għandha tittieħed biex l-affarijiet ikunu kif suppost.    Veru li bdejna fuq il-postijiet tad-divertiment, imma forsi wieħed jista’ jikkonsidra għandniex nestendu x-xogħol ta’ dan it-team tekniku biex iżur ukoll postijiet fejn jinġemgħu numru ta’ nies, tipo l-istadiums ta’ pajjiżna.

Punt ieħor li xtaqt lis-Sur Cordina jamplifika fuqu, għalkemm m'huwiex daqstant marbut ma’ kwestjonijiet ta’ attivitajiet tal-massa, huwa dwar il-klieb li huma mħarrġa biex ifittxu persuni f’każ ta' terrimot.  Jekk Alla ħares qatt f'dan il-pajjiż ikollna diżastru, per eżempju terrimot, sal-lum m’għandniex kelb wieħed li jista’ jmur ifittex għan-nies u issa d-dipartiment kważi kkonkluda x-xogħol biex pajjiżna jkollu numru ta’ klieb imħarrġa għal dawn it-tip ta' sitwazzjonijiet.  Barra minn hekk, se naraw ukoll li l-personnel ikollhom it-taħriġ neċessarju fuq dawn l-annimali.

IĊ-CHAIRPERSON: Is-Sur Cordina.

IS-SUR PETER CORDINA:  Issemmew żewġ avvenimenti importanti li jkollna b’mod regolari f’pajjiżna, il-logħob tal-football u l-attivitajiet fuq il-baħar.  Meta nħarsu lejn attivita’, ma nħarsux biss lejn l-attivita’ per se, imma rridu nħarsu wkoll lejn l-inċidenti li jistgħu jinqalgħu.  Jekk hemm logħba football, x’jista’ jinqala'? Jista’ jiġri li n-nies jiġġieldu; mela għandek bżonn lil min iħares il-bon-ordni.  Jistgħu jweġġgħu n-nies; mela għandek bżonn l-intervent jew ta’ membri volontarji jew ta’ uffiċjali tad-dipartiment tas-saħħa.  Jista’ jkollok inċident ta’ ħruq.  Mela għandek bżonn il-protezzjoni ċivili.  U   fiex tidħol il-protezzjoni ċivili?  U proprju għalhekk qed nissuġġerixxi li jkollna team magħmul minn tlieta min-nies li jirrappreżentaw it-tliet forzi ta’ sigurta’ li jiddeterminaw huma x’jista’ jsir f’dik l-attivita’. L-istess ħaġa tapplika għal kwalunkwe attivita’ fejn ikun hemm numru ta’ nies.  Issemmew ukoll l-attivitajiet fuq il-baħar.  Irridu napprezzaw li iktar minn tnejn jew tlieta min-nies, ma jistax  ikollok fi kwalunkwe attivita’.  Jekk għandna attivita’ fuq il-baħar li qed testendi mill-Birgu san-naħa l-oħra tal-Port, ma jistax ikollok nies it-tul kollu ta’ fejn qed issir l-attivita’.  Mhux imbilli għandna żewġ divers, jew patrol boat,  jew tnejn min-nies li qegħdin fil-post jistennew għal dak li jista’ jinqala’.  Ma nistgħux nippretendu mirakli; mirakli ma jsirux.  L-importanti hu li nagħmlu l-aħjar li nistgħu f’każ ta’ inċident, imma sa hemmhekk nistgħu naslu għalkemm ovvjament nieħdu l-passi skond l-attivita’ li qed tinżamm.  Aħna dejjem inħarsu mill-perspettiva ta’ x’jista’ jiġri, imma ma noqogħdux ngħidu li tista’ taqa’ d-dinja jew li jista’ jkun hemm terrimot jew marimot! 

Għall-punt ta’ l-Onor. Pullicino dwar l-istadiums ta’ pajjiżna, ngħidlu li safejn naf jien, ma saru l-ebda eżamijiet biex inkunu nafu x’hemm u x’m’hemmx, pero’ ħadt nota biex forsi l-kumitat li semma jkun jista’ jinkorpora dan l-aspett ukoll.

Tajjeb li ssemma l-punt dwar il-klieb għaliex dak ix-xogħol huwa wkoll parti minn din l-organizzazzjoni.  Għandna kuntatti tajbin ħafna u r-respons li kellna min-naħa ta’ barra,  huwa pożittiv ferm.  Infatti, sal-bieraħ stess kelli kuntatt mad-direttur fil-Ġermanja li wegħdni l-għajnuna u naħseb li l-għajnuna se tkun iktar milli ħsibna aħna.

IĊ-CHAIRPERSON:  L-Onor. Gulia.

ONOR.  GAVIN GULIA:  Se nagħmillek sensiela ta’ mistoqsijiet u jekk ma jimpurtax se nagħmilhomlok waħda waħda.  X’complement għandek fid-Dipartiment tal-Protezzjoni Ċivili għal dak li għandu x’jaqsam il-qasam marittimu?  X’għandek għad-dispożizzjoni tiegħek mil-lat ta'  mezzi,  li jistgħu jintużaw f’attivita’ ta’ massa?

IS-SUR PETER CORDINA:  Għandna erba’ laneċ;  waħda minnhom hija tug boat li ma tintużax għal attivitajiet ta’ massa, għandna dgħajsa ta’ daqs medju, il-"Garibaldi", li tintuża għall-fire-fighting u anti-pollution, u żewġ laneċ oħra li huma rescue boats li jintużaw mill-armata għan-nom tagħna.

ONOR.  GAVIN GULIA:  Hemm xi raġuni speċifika għaliex iż-żewġ laneċ li għandkom qegħdin f’idejn l-armata u mhux f’idejkom?

IS-SUR PETER CORDINA:  L-ewwelnett  fl-armata hemm ħafna iktar nies milli għandi jien; jien kulma għandi huma ħmistax-il ruħ għal dik li hija maritime squadron.  Barra minn hekk,  naħseb li l-armata hija iktar attrezzata.  L-armata tagħmel il-maintenance tal-laneċ u għandha iktar nies li jkunu stand-by li jistgħu jaqbdu u joħorġu mill-ewwel.

ONOR. GAVIN GULIA:  Il-ħmistax-il ruħ li għedt li għandek fil-maritime squadron, x’inkarigu jaqdu?  X’inhuma?

IS-SUR PETER CORDINA:  Dawn jinqasmu fi tliet gruppi, jiġifieri fi tliet shifts ta’ 24 siegħa kull shift.  L-iktar li jkunu stazzjonati huwa fuq il-"Garibaldi" għal dak li għandu x’jaqsam ma’ pollution u inċidenti fuq il-baħar.  Is-sena l-oħra ġew imħarrġa sitta minnhom biex ikunu masters fuq il-lanċa, għaliex minkejja li ġibna d-dgħajjes,  lanqas kellna masters.   Jiġifieri dawn joqogħdu għassa fuq il-lanċa u jagħmlu wkoll maintenance.  Naturalment fis-sajf ikollhom aktar xogħol u jużaw ukoll id-dinghies li għandna.

ONOR.   GAVIN GULIA:  Dawn il-ħmistax jinkludu l-bugħaddasa?

IS-SUR PETER CORDINA:  Huma inklużi.

ONOR.  GAVIN GULIA:  Kemm għandek bugħaddasa?

IS-SUR PETER CORDINA:  Sitta.

ONOR.  GAVIN GULIA:  Meta jkun hemm attivita’ fejn il-baħar, jew fuq il-baħar, il-ħmistax-il ruħ fil-qasam marittimu jintużaw kollha kemm huma, jew huma mqassma f’shifts?

IS-SUR PETER CORDINA:  Kif diġa’ għedt, huma mqassma fi tliet xiftijiet, jiġifieri at any one time, hemm ħamsa min-nies li jkunu available.
ONOR.  GAVIN GULIA:  X'inhuma dawn il-ħamsa?  Ikun hemm bugħaddasa minn fosthom?

IS-SUR PETER CORDINA:  Ħalli nkunu ċari.  S’issa,  bħala dipartiment, qatt ma pparteċipajt f’attivitajiet ta’ massa.  Aħna nkunu involuti fuq il-baħar, jekk jinqala' xi inċident, b’mod partikolari fis-sajf.  S’issa, nerġa’ ngħid, qatt ma kont involut f’attivitajiet ta’ massa.

ONOR.  GAVIN GULIA:  Ma rridx inkun speċifiku dwar attivitajiet partikolari, pero’ s-civil protection as such, sal-ġurnata tal-lum,  għadha qatt ma ħadet sehem f’attivita’ ta’ massa?

IS-SUR PETER CORDINA:  Fuq il-baħar, le.

ONOR.  GAVIN GULIA:  U fuq l-art?

IS-SUR PETER CORDINA:  Fuq l-art qed nieħdu sehem fil-festi peress li jkun hemm il-murtali.  Dejjem qed nibgħat fire-engine stand-by u issa riċentement bdejna nibagħtu wkoll fire-engine f’ċertu attivitajiet.  Per eżempju għall-Imnarja talbuni biex nibgħat fire-engine fuq il-post,  u iva,  bgħatt fire-engine u nies hemmhekk.

ONOR.  GAVIN GULIA:  Jiġifieri fil-futur, is-civil protection se tkun tista’ tagħti l-kontribut tagħha f’attivita’ ta’  massa fuq il-baħar.  Intom ippreparati?

IS-SUR PETER CORDINA: Għal attivita’ fuq il-baħar, aħna dejjem ippreparati għaliex għandna l-laneċ apposta għall-attivitajiet fuq il-baħar, pero’ aħna nħarsu lejn kull attivita’ billi  nistaqsu x’riskju għandha u mbagħad,  minn dak ir-riskju niddeterminaw x’nies għandna nużaw, jekk hux ta’ l-armata, tas-civil protection eċċ., u flimkien – u din hi l-importanti, "flimkien" - nagħmlu x-xogħol li jkun hemm bżonn.

ONOR. GAVIN GULIA:  Inti għedt, u rightly so, li għal kull attivita’, wieħed irid jara x’inhuma l-ħteġijiet u l-esiġenzi tagħha, u bħala eżempju semmejna logħba football.  Mela għal logħba football se jkollok bżonn lill-pulizija biex jieħdu ħsieb il-bon-ordni u d-dipartiment tas-saħħa f'każ li jinqala’ l-ġlied.  Mela mil-lum ‘il quddiem, id-Dipartiment tal-Protezzjoni Ċivili se jieħu r-responsabbilta’ hu li jikkoordina x-xogħol f’dak li għandu x’jaqsam, per eżempju, logħba football ta’ ċerta importanza?

IS-SUR PETER CORDINA:  M’iniex qiegħed f’pożizzjoni li nirrispondi d-domanda għaliex fil-preżent għadna qegħdin nagħmlu suġġerimenti ta’ x’jista’ jsir, u jekk minn dawn is-suġġerimenti nħossu l-ħtieġa li aħna, jew inkella l-pulizija, jew inkella l-armata, tieħu l-leading role, nimxu b’dak il-mod.

ONOR. GAVIN GULIA:  Inti għamilt suġġeriment li għandu jkun hemm tliet persuni.  Dawn it-tliet persuni jkunu jirrappreżentaw kull qasam ta’ sigurta’?  Jekk fhimtek sew, għedt li għandu jkun hemm rappreżentant tal-protezzjoni ċivili, rappreżentant tal-pulizija u rappreżentant ta’ l-armata.

IS-SUR PETER CORDINA:  Iva, u tal-health jekk ikun hemm bżonn;  jiddependi mit-tip ta’ attivita’.

ONOR. GAVIN GULIA:  Ma taħsibx li għandu jkun hemm ukoll xi ħadd mill-għaqdiet volontarji?

IS-SUR PETER CORDINA:  Meta nsemmi l-protezzjoni ċivili, inkun qed insemmi wkoll l-għaqdiet volontarji. Kif jafu r-rappreżentanti ta' l-għaqdiet volontarji li jinsabu hawnhekk, illum, l-għaqdiet volontarji jagħmlu parti integrali mill-protezzjoni ċivili.
ONOR. GAVIN GULIA:  Grazzi.  M’għandix aktar mistoqsijiet.

IĊ-CHAIRPERSON:  Ippermettuli nagħmel mistoqsija waħda.  Se nkompli ma’ xi ħaġa li għedt inti, Sur Cordina.  Inti għedt li fil-preżent qed isiru suġġerimenti.  X’tip ta’ suġġerimenti qed tagħmel?  Lil min qed tagħmilhom?  Ħalli nieħdu attivita’ li se tasal żgur, ir-regatta li qiegħda fil-viċin.  Tingħaqdu bejnietkom u tagħmlu division of labour, biex ngħidu hekk, biex taraw x’inhuma r-risks u kif se tilqgħu għalihom?  Do you put your heads together biex meta jkun hemm attivita’ nazzjonali bħal din, ma jkunx hemm duplikazzjoni ta' xogħol pero’ fl-istess waqt ma titħalla l-ebda lacuna? Qed ngħid dan biex ma jkunx hemm, per eżempju l-armata li taħseb li ċertu xogħol se jsir mill-pulizija, jew li l-pulizija taħseb li ċertu xogħol se jsir mill-protezzjoni ċivili. Tistgħu intom ilkoll tiltaqgħu flimkien biex kemm jista’ jkun tilqgħu għall-attivita’ li tkun se tinżamm?  Nafu li dejjem se jitħallew xi affarijiet f’idejn il-Mulej, imma ovvjament dejjem tajjeb li nippruvaw naħsbu għal kull ħaġa li tista’ tinqala’.

Onor. Vassallo, tixtieq tagħmel mistoqsija?

ONOR.  ADRIAN VASSALLO:  Smajt lis-Sur Cordina jgħid li mal-protezzjoni ċivili se jkun hemm id-divers, u allura nixtieq nistaqsih jekk dawn humiex se jkunu plain and simple divers jew inkella humiex se jkunu mħarrġa wkoll fir-resuscitation.  Naħseb li importanti li ma jkunux biss divers, imma divers trained how to resuscitate lil min ikollu bżonn resuscitation.  Se jkunu mħarrġa fil-first aid biex ikunu jistgħu jagħtu l-ewwel għajnuna lil min ikollu injuries,  jew ikun qed jibblidja jew ikun kiser x’imkien?

IĊ-CHAIRPERSON: Grazzi.  Is-Sur Cordina.

IS-SUR PETER CORDINA:  Madam Chairman, naħseb li inti, allavolja m’intix parti mill-protezzjoni ċivili, fhimt dak li fl-opinjoni tiegħi nħoss li jeħtieġ li jsir.  Jien nemmen li għandu jkun hemm tlieta jew erbgħa min-nies jirrappreżentaw id-diversi dipartimenti u li qabel kull attivita’  kbira, jiltaqgħu bejniethom biex jiddeċiedu x’hemm bżonn isir matul dik l-attivita’.  Dan huwa s-suġġeriment tiegħi u qed nagħmlu lil dan il-kumitat biex jevalwah.  Fl-opinjoni tiegħi,  hekk inħoss li għandu jsir.

Għall-mistoqsija ta’ l-Onor. Vassallo, iva, kwalunkwe membru tas-Civil Protection Department huwa mħarreġ fil-first aid, fir-rescue u fir-resuscitation u d-divers,  l-iktar li għandhom training, huwa fil-first aid u fir-resuscitation.

IĊ-CHAIRPERSON:  Il-Ministru Borg.

ONOR.  TONIO BORG:  L-armata għandha l-maritime squadron tagħha. F’pajjiżi barranin, dawn il-funzjonijiet jingħataw lill-coastguard, mentri f’Malta, anke minħabba ċ-ċokon tagħna u biex ma nagħmlux coastguard oħra, qegħdin f’idejn l-armata.  U ttieħdet id-deċiżjoni li ż-żewġ rescue boats jingħataw lill-armata għaliex l-armata diġa’ għandha skwadra marittima u għandha l-funzjoni ta' rescue.  Ir-rescue boats kienu ngħatawlna taħt il-protokoll finanzjarju Taljan u spjegajna lill-Gvern Taljan għaliex dawn se jmorru għand l-armata.  L-unika vessel li għandu d-Dipartiment tal-Protezzjoni Ċivili, hija l-"Garibaldi".  L-oħra,  it-tug boat li semma s-Sur Cordina, ingħatat on lease lit-Tug Malta pero’ bid-dritt li l-protezzjoni ċivili teħodha lura f'każ ta' emerġenza jew f'każ li jinqala' xi ħaġa. Per eżempju fl-aħħar kwestjoni li kien hemm tas-sajjieda, intużat biex proprju ġġorr it-tuna pen.  Jiġifieri s-civil protection qabdet  u ħaditha.

Qed nitkellmu fuq vessel waħda u allura ma jfissirx li għal kull attivita’ ta’ massa bilfors irid ikun hemm involuta l-protezzjoni ċivili.  Oriġinarjament l-idea kienet li jkun hemm il-protezzjoni ċivili b’koordinazzjoni biss.  Imbagħad żviluppat l-idea li jkun hemm qisu  a rapid deployment force,  u allura d-Dipartiment tal-Protezzjoni Ċivili ħa over il-funzjonijiet tal-fire brigade u r-rescue tal-pulizija, pero’ dan mingħajr preġudizzju għal attivitajiet oħra  għaliex jista’ jkun li f’attivita’, per eżempju tar-regatta,  ikun hemm biss l-armata f’kontoll fuq il-baħar u jkollha organi oħrajn jassistuha.  Jiġifieri ma jfissirx li għax  hemm id-Dipartiment tal-Protezzjoni Ċivili, in-nies tal-Protezzjoni Ċivili jridu jkunu preżenti f’kollox, inkella jista’ jżarma kulħadd u kulħadd imur mal-protezzjoni ċivili u x-xogħol kollu jsir minnhom.

IĊ-CHAIRPERSON:  M’hemmx dubju li naqbel miegħek, Ministru.  Ma jistax ikun li kulħadd qisu jżomm l-imperu tiegħu għaliex inkella jkun hemm duplikazzjoni ta' xogħol.  Fl-opinjoni tiegħi, l-importanti hu li qabel xi attivita` dawn jiltaqgħu bejniethom biex ikunu jafu x’qed jiġri.  Iridu jkunu preparati f’każ ta’ emerġenza.  Dan li qed nipprova ngħid jien.  (Interruzzjonijiet)  Kien il-ħsieb tiegħi li nsejjaħ lill-Brigadier ta’ l-armata li daħal in xena biex nisimgħu dak li għandu x’jgħidilna, pero’ għamilli sinjal l-Onor. Gulia li jixtieq jagħmel  mistoqsija.

ONOR. GAVIN GULIA:  Fhimtek sew li sal-lum din il-koordinazzjoni għadha m’hijiex qiegħda ssir?  Meta jkun hemm attivita’ tal-massa li tistgħu taħsbu għaliha bil-quddiem, illum, x’qiegħed isir differenti minn dak li qed tipproponi inti?

IS-SUR PETER CORDINA:  Ħalli nispjega b'mod iktar ċar forsi l-ewwel ma kontx ċar f’dak li għedt.  Hemm koordinazzjoni bejn it-tliet forzi,  pero’ s’issa,  forsi għad ma nħassx il-bżonn li f’attivita` ta' massa nkunu iktar koordinati bejnietna.  Dik hija s-sitwazzjoni preżenti.

ONOR. GAVIN GULIA:  Li qed nistaqsi jien,  huwa dan.  Meta jinqala’ inċident fejn ikun hemm massa, kif  issiru tafu li nqala’ inċident fit-tali post u tridu tieħdu ċertu miżuri?

IS-SUR PETER CORDINA:  Bħal fil-każ ta’ kwalunkwe inċident li jseħħ, inkunu nafu bih mingħand il-pulizija.  Għandna kuntatt dirett mal-pulizija li jgħaddulna l-informazzjoni u mbagħad aħna nibagħtu lin-nies tagħna.

ONOR.  GAVIN GULIA:  Kif isir dan il-kuntatt? Permezz tat-telephone?

IS-SUR PETER CORDINA:  Iva.

ONOR. GAVIN GULIA:  Meta ssir telefonata ta’ emerġenza, per eżempju għal xi xi inċident sporadiku li m’għandux x’jaqsam ma’ attivita’ ta’ massa, jew anke għal inċident fejn hemm il-massa, min jieħu d-deċiżjoni ....?  Jidhirli li n-numru tat-telefon f'każ ta’ emerġenza huwa 199 u hija l-pulizija li tirċievi t-telefonata, hux hekk?

IS-SUR PETER CORDINA:  Iva.

ONOR. GAVIN GULIA:  Huwa l-pulizija li jkun fil-control room u li jirċievi t-telefonata – wisq probabbli nistaqsi din l-istess mistoqsija lill-Kummissarju tal-Pulizija – li jieħu r-responsabbilta’ u jitgħabba bil-piż ta’ lil min mill-forzi tas-sigurta’ għandu jċempel?  Jiddeċiedi hu, iċempilx lis-CPD,  jew lill-armata jew lill-pulizija,  jew lit-tliet forzi tas-sigurta`? Hu jieħu r-responsabbilta’ u l-piż tad-deċiżjoni lil min jibgħat fil-każ li jkun inqala'?  Kif isir ix-xogħol bħalissa?

IS-SUR PETER CORDINA:  Li nista’ ngħid huwa li aħna nirċievu telefonata mid-depot tal-pulizija u nimxu fuq dak li jgħidulna.

IĊ-CHAIRPERSON:  Ħadt nota tal-mistoqsija ħalli meta nsejjaħ lill-Kummissarju tal-Pulizija, nitolbu jweġibha.  Nirringrazzjak Onor. Gulia u issa nsejjaħ lil-Onor. Pullicino li talabni jagħmel l-aħħar mistoqsija.

ONOR. GEORGE PULLICINO:  Nixtieq niċċara daqsxejn il-kwestjoni tat-telefonati ta’ emerġenza.  Fil-preżent għandna diversi numri f’każ ta’ emerġenza.  Jekk għandek bżonn ambulanza, iċċempel numru, jekk għandek bżonn fire-engine, iċċempel numru ieħor, u jekk trid il-pulizija,  iċċempel numru ieħor, mentri issa qed indaħħlu n-numru 112.  Illum, jekk iċċempel 112, eventwalment dan se jkun l-uniku numru ta’ emerġenza, jaqbduk il-pulizija, mentri mill-1 ta’ Jannar tas-sena d-dieħla, is-sitwazzjoni se tinbidel. Minn Jannar li ġej, kull telefonata ta’ emerġenza li tidħol fuq in-numru 112, se tidħol f’one emergency call centre li se jkun għand id-Dipartiment tal-Protezzjoni Ċivili u mbagħad dik it-telefonata tiġi direzzjonata skond il-każ li jkun.  In-numri l-oħra kollha li jeżistu llum, eventwalment, se jispiċċaw imma se jibqgħu għal perijodu ta’ sena u se jkunu paralleli man-numru 112.  Sadanittant se jkun hemm kampanja popolari biex in-nies jidraw li n-numru ta’ emerġenza se jibda jkun 112.  U l-kampanja se tkun indirizzata l-aktar lejn dawk il-persuni li huma l-aktar debboli f’każ ta’ emerġenza, fosthom it-tfal u l-anzjani.

ONOR. GAVIN GULIA:  Jiġifieri uffiċjal tas-CPD se jibda jieħu t-telefonati li jidħlu?

ONOR.  GEORGE PULLICINO:  Iva, uffiċjal tas-CPD se jieħu t-telefonati u mbagħad skond il-każ ta’ l-emerġenza,  jiddirezzjonahom u jagħti l-informazzjoni lill-oqsma li jkunu jeħtieġu jieħdu l-azzjoni.

IĊ-CHAIRPERSON:  Naturalment, min se jkun qiegħed jirċievi t-telefonati ikun jentħieġlu training qawwi għaliex se jkollu responsabbilta’ kbira.

ONOR.  GEORGE PULLICINO:  L-ewwel ħaġa li trid tagħmel f’każ ta’ emerġenza,  hija li tikkalma lill-persuna li qiegħda ċċempel u tipprova tieħu mingħandha l-informazzjoni massima fl-inqas ħin.

IĊ-CHAIRPERSON: Il-persuna li ser tirċievi t-telefonati se terfa’ responsabbilta’ kbira biex tara lil min se tibgħat anke biex dawn in-nies ma jitfixklux f’saqajhom.  

Grazzi, Sur Cordina.  Napprezza ħafna x-xogħol li qed tagħmel u nirringrazzjak għall-kontribut li tajt dalgħodu.

Insejjaħ issa lill-Brigadier Montanaro biex jekk jogħġbu jingħaqad magħna mal-mejda.  Fid-diskussjoni l-Kmandant ta’ l-Armata daħal ħafna bħal Pilatu fil-kredu u allura huwa importanti li nisimgħu r-reazzjoni tiegħu kemm għal dak li diġa’ ġie mistoqsi u kemm dwar is-suġġett li għandna quddiemna llum, sigurta’ f’attivitajiet tal-massa.

BRIGADIER RUPERT MONTANARO (Kmandat, Forzi Armati ta’ Malta):  Ħalli nieħu spunt minn dak li diġa’ intqal, ċioe` dwar l-organizzazzjoni u l-irwoli.  Waħda mill-mistoqsijiet kienet liema entita’ għandha s-sehem dirett u biex ngħid hekk, l-awtorita’.

Fl-opinjni tagħna, il-Liġi dwar il-Protezzjoni Ċivili tgħid ċar li l-lead f’dak li għandu x’jaqsam ma’ dawn l-affarijiet, hija ċertament, fl-assolut, fl-awtorita’ tas-civil protection.  Din hija wkoll konfermata mir-rwol mogħti lill-armata, kemm f’white papers u kemm fi statements ta’  ministri wieħed wara l-ieħor responsabbli għall-armata, fejn ġie definit bħala policy ċara li r-rwol ta' l-armata fejn jidħlu affarijiet tas-civil protection, hi waħda sekondarja, ċioe’, li l-armata tidħol in support of the civil entities.  Hawnhekk forsi qisu ssemma at a tangent li jista’ jkun hemm problema għax din hija l-area tagħna jew din m’hijiex l-area tagħna.  Aħna m’għandna l-ebda dubju li r-rwol tagħna fejn jidħlu dawn l-affarijiet, hija waħda ta’ support.  Bl-ebda mod ma nippretendu li aħna nieħdu the lead role in civil protection, public manifestations, rescues, eċċ., ħlief, għaliex huwa suġġett kompletament differenti u hawn irridu nagħmlu linja ċara, fil-qasam ta’ search and rescue, b’mod partikolari search and rescue at sea.  Dak huwa suġġett totalment differenti.  Ċertament li f’dak il-qasam, aħna għandna rwol primarja u din mhux biss hawn Malta imma anke on the international scene.  Ir-rescue coordination centre for search and rescue hija tagħna.  Aħna responsabbli ta' kważi kwart ta’ miljun kilometru kwadru  madwar Malta, pero’ dan m’għandux x’jaqsam mas-suġġett li għandna quddiemna fuq l-aġenda.

Fuq is-suġġett partikolari,  li nara jien u li forsi xtaqt li nkunu nistgħu nagħmlu rakkmandazzjoni dwarha, hija li kull entita’, qabel ma torganizza manifestazzjoni, toqgħod għal ċerti regoli, regoli li għandhom ikunu stabbiliti minn qabel.  Għandu jkun hemm standing operations procedures, anzi, attwalment għandhom ikunu b’regola.  Per eżempju kif semma wkoll l-Onor. Pullicino, jien ma nistax nifhem kif għad m’għandniex liġijiet u regolamenti fuq fire regulations.  Għaliex jekk jinqala’ ħruq, per eżempju, fl-istadium, m’għandniex regoli dwar il-ħruq? F’ħafna pajjiżi barranin jeżistu regoli, jeżistu regoli li jistabbilixxu li jrid ikollok fire escapes, per eżempju.  Billi aħna naħtru tliet rappreżentanti li  jmorru jgħidu lil min se jorganizza xi attivita` li suppost għandhom ċertu affarijiet, m’hux biżżejjed.  Fuq xiex se jimxu?  Forsi qed inkun daqsxejn arroganti, imma naħseb li qed inkun prattiku wkoll.  Ejja nagħmlu fire regulations li kull min se jiġbor nies flimkien, irid jimxi magħhom.  Ħalli mbagħad ikollna r-rappreżentanti tagħna li jmorru jaraw jekk dawk ir-regolamenti humiex qed jiġu osservati, imma billi jmorru jaraw x'hemm fil-post meta attwalment m'għandniex regolamenti fuq xiex jimxu,  m'aħniex se naslu.  

L-istess għal kwalunkwe manifestazzjoni li ssir f’Malta.  Illum, meta persuna tinforma li se tagħmel, per eżempju, party għal numru ta’ nies fit-tali post, jgħidulha li jrid ikollha numru ta’ movable toilets.  M’għandux ikollna  l-istess għal attivitajiet oħra?  U  lanqas m’għandu wieħed jippretendi li ċertu affarijiet iridu jiġu mis-civil protection.  Mhux min se jorganizza l-attivita` se jdaħħal il-flus?  Allura għaliex m’għandux ikollu fire extinguishers, jew tent, jew vann lest biex jipprovdi first aid jekk ikun hemm il-bżonn?  Ejjew nibdew minn fuq u mhux noqogħdu niġru wara xulxin u nibagħtu tlieta minn nies minn tliet oqsma differenti biex jgħidu lil min se jorganizza xi attivita` x’għandu jagħmel u ma jagħmilx.  Fl-opinjoni tiegħi, l-ewwel nagħmlu r-regoli u mbagħad niċċekkjaw jekk ir-regoli humiex jiġu mħarsa. 

Naqbel dwar il-bżonn ta’ koordinazzjoni u kif diġa’ għedt, jiena nara r-rwol tagħna bħala waħda ta’ support.  Aħna dejjem lesti to support imma jien jidhirli li bil-liġi stess, il-koordinazzjoni taqa’ taħt il-kappa tas-Civil Protection Act.

Dwar iż-żewġ laneċ tas-search and rescue, ċertament  li ż-żewġ laneċ, "Melita I"  u "Melita II", huma l-iżjed li għandhom speed u li bihom nistgħu nkopru the search and rescue at sea li hija r-rwol primarja tagħna.  S’intendi, dawn jintużaw ukoll għal attivitajiet oħra.

IĊ-CHAIRPERSON:  Grazzi, Brigadier.  L-Onor. Pullicino.

ONOR.  GEORGE PULLICINO:  Ħadt gost li l-Brigadier semma l-kwestjoni tal-building regulations.  Sal-lum, anke fil-kors ta’ perit, bażikament nimxu fuq il-British standards.  F’dan il-pajjiż għad m’għandniex sett ta’ building regulations li huma lokali.  Naf li l-building industry department li jaqa’ taħt il-Ministeru għall-Ambjent diġa’ lesta  l-building regulations ta’ diversi areas f’diversi setturi u jekk m’iniex sejjer żball, diġa’ ġew ċirkolati mal-Kamra tal-Periti u constituted bodies sabiex jirċievu l-feedback mingħandhom. Biss, ippermettili nesprimi l-opinjoni tiegħi anke fin-nuqqas ta’ building regulations lokali, biex ngħid hekk,   indiġeni.  M’hemm xejn xi jżomm lill-awtoritajiet milli jistabbilixxu u jgħidu li f’dan il-qasam, sal-lum, se nimxu fuq il-British jew l-EC standards.  Jiġifieri ma naħsibx li wieħed għandu jgħid li ma nistgħux nibdew għax m’għandniex ir-regolamenti.

IĊ-CHAIRPERSON:   L-Onor. Gulia.

ONOR. GAVIN GULIA:  Brigadier, nixtieqek tkun sinċier, diġa’ kont sinċier u straightforward u allura neħodha for granted li se tagħmel l-istess għall-mistoqsija li se nagħmillek.  Jien aktar nara s-sehem attiv ta’ l-armata f’attivita’ tal-massa fil-qasam marittimu. Jeżistu xi pjanijiet jew xi gwidi li intom issegwu fir-rigward ta’ attivitajiet ta’ massa li għad iridu jiġu?  U dan isir b’koordinazzjoni? F’attivita’ tal-massa,  bħalma hija r-regatta jew qualsiasi attivita’ ta’ massa oħra, l-armata titkellem mas-civil protection, titkellem mal-pulizija, jew kulħadd ikun jaf li hemm attivita’ tal-massa u allura l-armata, il-pulizija u l-protezzjoni ċivili jmorru imbagħad jekk jiġri xi ħaġa wieħed jara x’se jagħmel dak il-ħin?

BRIGADIER RUPERT MONTANARO:  Onorevoli, tweġiba diretta għall-mistoqsija tiegħek, hija, le, imma tajjeb li wieħed jara kif fil-fatt isiru dawn l-affarijiet.  Ħalli nieħdu bħala eżempju r-regatta.  Qabel ma ssir ir-regatta, il-kumitat tar-regatta jlaqqa’ flimkien rappreżentanti minn diversi entitajiet u jiġi deċiż x-xogħol se tagħmel kull entita`. Normalment, fir-regatta aħna nkunu mitluba biex nipprovdu lanċa biex ittella'  fuqha lill-judges u r-reporters, u lanċa oħra biex tikkontrolla d-dgħajjes li jkunu fil-ġenb tad-dgħajjes li jkunu qed jieħdu sehem fit-tiġrijiet, eċċ.  Dak hu li jintalab mingħandna u dak hu li nagħtu.  Ma jkunx hemm koordinazzjoni separata bejn is-CPD, il-pulizija u l-armata.

ONOR. GAVIN GULIA:  Ma taħsibx li hemm bżonn ta’ din it-tip ta’ koordinazzjoni?

BRIGADIER RUPERT MONTANARO:  Dażgur li hemm il-bżonn.  Ippermettili mmur lura għal dak li għedt qabel.  Jien insostni li l-kumitat li jkun qiegħed jorganizza event, għandu jkun marbut with a set of regulations ta’ xi jrid jipprovdu  u ma jingħatax permess biex jagħmel dik l-event jekk ma jkunx hemm il-konferma minn dawn it-tliet persuni li mexa ma’ dak li kien mitlub jagħmel.  Veru li fil-prattika kulħadd imur jagħti daqqa t’id, imma forsi dak hu li wieħed ma jridx, li kulħadd imur jagħti daqqa t’id kif ġie ġie.

ONOR.  GAVIN GULIA:  Jien qed nifhem sew li meta inti, bħala armata tmur hemmhekk, ma tkunx taf x’servizz, tagħmir jew riżorsi umani se jipprovdu l-pulizija u s-civil protection?

BRIGADIER RUPERT MONTANARO:  Ir-rappreżentant ta' l-armata li jmur għal-laqgħa tal-kumitat,  ikun qed jisma’ x’qed jitlob il-kumitat mill-entitajiet l-oħra, allura nkunu nafu x’servizz se jiġi provdut mid-diversi entitajiet,  imma naħseb li għandu jkun hemm koordinazzjoni iżjed minn hekk. 

IĊ-CHAIRPERSON:  Tixtieq li l-koordinazzjoni bejnietkom tkun iktar structured.

BRIGADIER RUPERT MONTANARO:  Tkun iktar structured minn qabel u minn fuq.  Mhux speċi nirranġaw bejnietna kif jogħġob lilna.  Barra minn hekk,  kull attivita’ hija differenti u dik hija problema.

ONOR. TONIO BORG:  L-inċident partikolari ma kellu x’jaqsam xejn mar-regatta, pero’ waqt dik l-attivita’ kien hemm ħafna nies ħdejn il-baħar.  Ejja naraw l-attivitajiet  ta’ massa diversi li jkollna f’pajjiżna u noqogħdu attenti biex ma noħorġux minn hawnhekk b’xi idea li issa solvejna ċertu problemi għax b’saqajna ma' l-art nafu li jeżistu diffikultajiet.  Fost l-attivitajiet ta' massa li jsiru  ħdejn il-baħar, għandna l-festi reliġjużi kollha f’Malta u Għawdex li jsiru ħdejn il-baħar, għandna l-mass meetings li jsiru ħdejn il-baħar, speċjalment fis-sajf, għandna numru ta' fieri  – u dawn il-pulizija biss tkun taf bihom – xi tiġrijiet, mhux ir-regatti formali tat-8 ta’ Settembru u tal-31 ta’ Marzu, iżda tiġrijiet bħalma hi l-Middle Sea Race, il-ġostra li ssir fl-Imsida, eċċ.  Jiġifieri hemm ċerti diffikultajiet prattiċi.  Kieku kellna naħsbu għal kull eventwalita’, nispiċċaw tant sparpaljati li x-xogħol tajjeb li qed isir illum, jonqos.  Tajjeb li wieħed jaħseb fuq dawn l-affarijiet u jaħseb x’jista’ jiġri.  Tajjeb li  jkun hemm iktar koordinazzjoni, imma hemm limitazzjonijiet naturali, limitazzjonijiet ta’ nies, ta’ żmien u anke ta’ eventwalitajiet.  Possibbli dawn huma l-iktar affarijiet importanti fil-qasam tas-sigurta’, li meta l-kappillan ta’ l-Imsida jagħmel il-ġostra fil-festa ta’ San Ġużepp, ħadd ma jaqa’ fil-baħar bil-karozza? Dik hija l-iktar ħaġa importanti,  jew inkella affarijiet li forsi sal-lum għadhom ma ġrawx imma jekk jiġru, tkun ħafna u ħafna iktar serja, per eżempju, paniku fi stadium jew f’disco?  

Issemma l-health and safety committee imma dan mhux se jsolvi kollox f’daqqa.  Għallinqas, fil-każ ta’ applikazzjonijiet ġodda jara li mxew ma' ċerti fire regulations u jara li fil-post jeżistu  escapes,  pero` l-importanti hu li jara li dawn ir-regolamenti qed jiġu inforzati.  Barra minn hekk, jara wkoll jekk il-liċenzji eżistenti humiex skond dawn l-istandards.  Ma jistax jagħmel kollox f’salt għaliex hawn ħafna postijiet ta’ divertiment, imma rridu nibdew minn x’imkien.  U jien li verament jinkwetani hu li noqogħdu niffissaw biss fuq attivitajiet tal-baħar.  Fortunatament, għalkemm ġieli kien hemm fatalitajiet, l-inċidenti kienu few and far between.  Naħseb tajjeb li meta jkun hemm ir-regatta fit-8 ta’ Settembru u fil-31 ta’ Marzu s-civil protection jipprovdi l-"Garibaldi", imma xorta waħda jista’ jinqala’ inċident matul xi attivita` oħra li tkun qed issir x’imkien ieħor li lanqas biss inkunu nafu li qed issir.  Jien nixtieq li l-kumitat, forsi mhux illum imma darb’oħra, jiddiskuti aktar dawk l-affarijiet li nistgħu nipprevedu. Lejn dik id-direzzjoni rridu nħarsu.  Kemm ilu mwaqqaf id-Dipartiment tal-Protezzjoni Ċivili, x’għamel?  M’għamilx contingency plan fuq ir-regatti, imma għamel contingency plan fuq żewġ areas li nafu żgur, għaliex statistikament hekk juri,  li xi darba se jkollna problema, ċioe’, splużjonijiet fil-kmamar tan-nar - nafu li mill-anqas darba fis-sena jkun hemm xi splużjoni  li ġieli tħalli nies feruti - u l-flooding li nafu li kull sena jkollna f’Ħal Qormi jew f’Birkirkara, li ġieli wassal għall-imwiet ta' persuni. Id-Dipartiment għamel ukoll hijack plan li ġie approvat mill-kabinett.

Fil-prijoritajiet tagħna fuq attivitajiet ta’ massa, liema huma dawk l-affarijiet li wieħed jista’ jantiċipa?  Tajjeb insemmu wkoll il-logħob tal-waterpolo fejn ikollok ħafna nies, u anke karozzi,  ħdejn il-baħar.  U hekk niġu għall-karozzi li diġa’ ssemmew u anke l-inċident partikolari li nqala’ kien jinvolvi karozza.  Huwa iktar għaqli li flok inġibu l-armata u s-civil protection biex jekk taqa’ karozza l-baħar ikun jista’ jinġabar minn hemm fil-karozza – u minkejja li jkollok dawn in-nies kollha fuq il-post mhux dejjem faċli li tirkuprahom – ma jitħallewx jidħlu karozzi viċin ta’ fejn qed issir l-attivita’, billi per eżempju, jitpoġġew crash barriers?  Sfortunatament m’hawnx preżenti d-direttur tal-public works u kieku kien qiegħed hawn,  probabbli konna nisimgħuh jgħid, “kif jista’ jkun li nagħmlu l-kosta kollha bil-crash barriers!”  Allura f’ċerti attivitajiet ta’ massa, il-pulizija tista’ żżomm il-karozzi lura mix-xtut, għalkemm imbagħad tqum il-problema li jidhirli semma l-Brigadier, ta’ minn fejn se nibdew, in-naħa tal-Belt kollha, tal-Marsa u tat-Three Cities?

Biex joħroġ il-ġid minn dan il-kumitat, naħseb li rridu nagħmlu sett ta’ prijoritajiet għaliex inkella se nagħmlu lista li tant tkun twila, b’kulħadd jgħid x’jaħseb li għandu jsir, u fil-fatt ma jsir xejn.  Meta inti tispara għoli żżejjed, tispiċċa biex ma tolqot xejn.  Aħjar tgħid li hawn dawn it-tliet eventwalitajiet u taħseb għalihom.  Ovvjament jista’ jkun li ma jiġri xejn minn dawn it-tlieta u tiġri xi ħaġa oħra.  Iva, jista’ jkun hekk, imma dak li huwa prevedibbli, nipprovaw nippreveduh u nagħmlu contingency plan tiegħu.

IĊ-CHAIRPERSON:  L-Onor. Pullicino.

ONOR. GEORGE PULLICINO:  Laqatni l-punt li semma l-Brigadier meta qal li min qed jorganizza l-attivita’, irid ukoll jagħmel il-parti tiegħu.  Fil-każ ta’ parties kbar li jsiru fl-apert, hemm ċertu affarijiet li min qed jorganizza l-attivita’ irid isegwihom.  Is-sena li għaddiet stabbilejna li min jorganizza dawn it-tip ta’ parties, irid bilfors ikollu numru ta’ paramediċi fuq il-post.  U naħseb li f’dik id-direzzjoni hemm bżonn li nimxu.  Fil-każ ta’ ċerti attivitajiet jista’ jkun hemm tip ta’ protokoll li jinkludi numru ta’ kondizzjonijiet li min qed jorganizza jkun jaf li jrid isegwihom.  Per eżempju darba laqatni rakkont żgħir li qalet is-Sinjura Sirol fejn kien hemm xi ħadd li organizza għawma fit-tul mingħajr ma lanqas biss għadd in-numru ta’ għawwiema li telqu.  Setgħu għerqu tnejn u lanqas biss kien ikun jaf!  Jien ngħid li għandu jkun hemm is-self-responsibility ta’ min qed jorganizza l-attivita’ u li għandu jkun hemm ukoll sett ta’ kondizzjonijiet, pero’ kif qal il-Ministru Borg, ma nistgħux nippretendu li se nagħmlu kollox f’daqqa.  F’pajjiżna, is-settur tal-protezzjoni ċivili fil-qasam ta’ sigurta’, ma rridx ngħid għadu fil-fażi infantili għaliex naħseb li ssorpassajna dik il-fażi, imma għadu fil-bidu. Naqbel mal-Ministru li għal ċerti attivitajiet ta’ massa għandna bżonn nistabbilixxu l-prijoritajiet u ngħidu li fuq ċerti affarijiet se jkun hemm sett ta’ regolamenti u se jkunu l-basic needs li jrid jipprovdihom min qed jorganizza l-attivita’.  Mhux neċessarjament nippretendu servizz direttament mingħand is-CPD imma anke mingħand għaqdiet li jistgħu jagħtu dan it-tip ta’ servizz.

IĊ-CHAIRPERSON:  L-Onor. Gulia.

ONOR. GAVIN GULIA:  Huwa floku li wieħed jgħid x’inhuma l-preġji tal-forzi tas-sigurta’, pero’ kif spjegajt fl-intervent introduttiv tiegħi, illum aktar nixtieq li nisimgħu dwar nuqqasijiet, jew jekk mhux nuqqasijiet dwar affarijiet li huma tajbin pero’ li jeħtieġ jiġu mtejba.  Dan qed ngħidu mhux bi  skop politiku imma għax otherwise it will  defeat the whole concept and idea of this parliamentary committee. Lili, jippreokkupani l-fatt li qed jispikka f’din il-laqgħa, ċioe’, in-nuqqas ta’ koordinazzjoni.  U din il-preokkupazzjoni ħarġet kemm fl-intervent tas-Sur Cordina u kemm fl-intervent tal-Brigadier Montanaro.  Milli qed nifhem, it-tliet forzi tas-sigurta’ jkunu jafu li se ssir attivita’ u kulħadd imur għaliha, pero’ jidher li ma jkunx hemm koordinazzjoni bejniethom minn qabel.  Fil-każ tar-regatta ssemma li l-kumitat tar-regatta jlaqqa’ r-rappreżentanti tal-forzi tas-sigurta’, pero’ għar-regatta li jmiss, qegħdin isiru tentattivi biex ikun hemm aktar koordinazzjoni bejnietkom?  Jien mhux qed ngħid li kollox imur fuq is-civil protection għaliex skond il-liġi hija s-civil protection li għandha tieħu ħsieb ċerti affarijiet, kif qisek kont qed tindika int, Sur Montanaro, pero’ qiegħed isir xi ħaġa mit-tliet forzi ta’ l-ordni sabiex ikun hemm il-koordinazzjoni li tant hi meħtieġa?  Forsi jekk fil-passat ma kenitx issir ċertu koordinazzjoni, nistgħu naraw li fil-futur tibda ssir.

BRIGADIER RUPERT MONTANARO:  Ċertament li fil-laqgħa li jmiss tal-kumitat tar-regatta, ir-rappreżentant tagħna se jkollu lista ta’ mistoqsijiet u prekawzjonijiet li għandhom jittieħdu għaliex wara kollox, wieħed jitgħallem mill-iżbalji.  M’għandix dubju li meta se jiltaqa’ l-kumitat, se jiġi diskuss dak li hemm meħtieġ għal dik l-attivita’, pero’ l-mistoqsija hija jekk dan huwiex se japplika wkoll għal kumitati oħra.  Tgħallimna mill-inċident serju li ġara u se nagħmlu mill-aħjar biex intejbu dak li konna nagħmlu fil-passat u żgur li dakinhar se jkun hemm koordinazzjoni għax illum nafu iżjed x’hemm bżonn, imma nifhem li l-ħtieġa hi li jkun hemm xi ħaġa iżjed kontinwa, xi ħaġa established.  Fil-fatt, fl-opinjoni tiegħi diġa’ ttieħdu l-ewwel żewġ passi kbar, dik ta’ one telephone system u the new set-up tas-CPD bl-apparat ta’ telekomunikazzjoni li għandhom.  Dik se tgħin ħafna, imma kif diġa’ għedt, inħoss li hemm lok għal koordinazzjoni aħjar.

ONOR. GAVIN GULIA:  Qed tistenna li l-koordinazzjoni tiġi supervised mis-CPD?

BRIGADIER RUPERT MONTANARO:  Fl-opinjoni tiegħi, f’din l-area, hekk għandu jkun għaliex hekk timponi l-liġi.

IĊ-CHAIRPERSON: Jidher li m’hawnx iktar kummenti mill-membri tal-kumitat, għaldaqstant nirringrazzjak Brigadier tax-xogħol tiegħek u anke tal-kontribut tiegħek dalgħodu.

Insejjaħ issa lill-Kummissarju tal-Pulizija is-Sur George Grech.

IS-SUR GEORGE GRECH (Kummissarju tal-Pulizija):  Nixtieq nagħmel riferenza għal dak li qal il-Brigadier ftit ilu dwar il-fire regulations.  Minkejja li dawn ma jeżistux, l-applikazzjonijiet biex wieħed jiġġustixxi postijiet ta’ natura li fiha jmur il-pubbliku, li konna u għadna nirċievu u  nipproċessaw, konna nirriferuhom lill-fire brigade section tagħna li llum hija parti mid-Dipartiment tal-Protezzjoni Ċivili.  Meta dawn kienu jmorru jagħmlu spezzjoni tal-post, lis-sid kienu jordnawlu x’tip ta’ fire extinguishers jew fire-fighting equipment kellu bżonn.  Din il-konswetudni ilha teżisti għal snin twal. Niftakar tajjeb li meta l-fire brigade kienet għadha magħna, l-Awtorita’ ta’ l-Ippjanar kienet kitbitilna u talbitna l-assistenza sabiex l-esperti tagħna jagħtuha pariri dwar x’tip ta’ fire-fighting equipment  jew fire measures kellu jkun hemm fil-postijiet li jkunu qed japplikaw għall-permessi.  Naturalment, aħna bħala pulizija ma nidħlux fil-kwestjoni ta’ exits, dik hija prerogattiva ta’ l-Awtorita’ ta’ l-Ippjanar.  Barra minn hekk, in-nies tal-fire brigade kienu jagħmlu spezzjonijiet kull sena u l-liċenzja ma kenitx tiġi mġedda jekk il-post ma jkunx mgħammar bl-affarijiet li kienu mniżżla fil-kondizzjonijiet tal-liċenzja tagħhom.  Qed ngħid dan biex inserraħ ras in-nies mil-lat ta’ fire-fighting measures.

Il-kollega tiegħi għadu kemm qal li fl-opinjoni tiegħu, fejn tidħol safety tan-nies f’attivitajiet ta’ massa, għandhom ikunu s-CPD li jiddeterminaw ċerti affarijiet.  Iva, imma fejn tidħol bon-ordni, bir-rispett kollu, dak huwa definittivament xogħol il-pulizija u mhux tas-CPD.  Min hu inkarigat mis-safety tan-nies, ma jistax jagħti direttiva lill-Kummissarju tal-Pulizija kif iqassam lin-nies tiegħu għal dik li hija bon-ordni.  Ma naħsibx li jagħmel sens.

IĊ-CHAIRPERSON:  Il-Ministru Borg.

ONOR. TONIO BORG:  Naqbel perfettament mad-distinzjoni li għamel il-Kummissarju.  Tagħmel kemm tagħmel koordinazzjoni, il-liġijiet jagħtu responsabbiltajiet differenti.  Per eżempju l-membri tad-Dipartiment tal-Protezzjoni Ċivili m’għandhomx it-taħriġ biex iżommu l-ordni pubbliku bħalma għandhom il-pulizija, u l-pulizija m’għandhomx l-esperjenza fuq affarijiet ta’ civil protection.   Pero’ hemm ċerti issues ta’ ordni pubbliku u ta’ safety li huma pjuttost imħalltin flimkien.  Per eżempju semmejna li għal diversi raġunijiet, kemm jista’ jkun, in-nies u l-karozzi għandhom jitħallew ‘il bogħod minn ħdejn xifer il-baħar.  Jiġifieri hemm ċerti issues li jista’ jkunu imħalltin u allura b’iktar koordinazzjoni mas-civil protection u l-armata tistgħu tipproduċu riżultati aħjar.

IS-SUR GEORGE GRECH:  F’każijiet bħal dawn, ir-rwol tagħna tkun li naraw li t-triqat huma liberi biex l-equipment tal-protezzjoni ċivili, u forsi ambulanza, jaslu fuq il-post fl-inqas żmien possibbli, u li nżommu lill-pubbliku ‘l bogħod biex ma jfixkilx lin-nies tas-salvataġġ milli jaqdu d-doveri tagħhom.  Naturalment dan ma jfissirx li l-pulizija, jekk hemm bżonn, ma jagħtux daqqa t’id.  Ħafna drabi dan jagħmluh u saħansitra rajnih fil-każ ta’ Wied iż-Żurrieq fejn il-pulizija qabżu l-baħar għal nies li kienu qed jegħrqu u salvawhom.  L-istess ġara fil-każ taċ-Ċirkewwa.  Il-pulizija m’hijiex se toqgħod tistenna sakemm jaslu tas-CPD qabel ma tagħti daqqa t’id.

ONOR. TONIO BORG:  Id-dinja ma bdietx meta beda d-Dipartiment tal-Protezzjoni Ċivili u allura d-Dipartiment tal-Protezzjoni Ċivili għandu l-vantaġġ li sab sitwazzjoni prattika li kienet diġa’ teżisti.  Per eżempju waqt logħob tal-football, tradizzjonalment, il-pulizija is in charge anke għaliex l-aktar inċident li jista’ jinqala’ huwa ġlied bejn supporters u mhux li se jinħaraq l-istadium, pero’ jista’ jinqala’ ħruq, u anke l-ġlied jista’ joħloq ċertu paniku, allura trid tara li l-exits huma liberi.  Tradizzjonalment, il-pulizija qishom jagħmlu kollox hemmhekk u għal żmien twil anke t-tifi tan-nar kien f’idejn il-pulizija.  Kollox kien assoċjat mal-pulizija, pero’ f’attivitajiet oħra jista’ jkun hemm ħaddieħor li jkun iktar in charge.  Per eżempju l-bomb disposal dejjem kienet ir-responsabbilta’ ta’ l-armata u r-rwol tal-pulizija kienet biex iżżomm lin-nies ‘il bogħod minn fejn ikun hemm il-bomba, imma jekk xi darba se niddiskutu attivitajiet fi stadiums, f’dak il-każ se jkun hemm bżonn importanti ta’ input tal-pulizija.  Kieku kellna nistaqsu lill-pulizija li ħafna drabi jkunu in charge fl-istadiums, x’tip ta’ emerġenzi nqalgħu f’dawn l-aħħar għaxar snin, l-iktar li se jsemmu huwa ġlied bejn supporters imma żgur li kultant jinqalgħu affarijiet oħra, per eżempju, każi ta’  nies li jħosshom ħażin, jew każi ta’ paniku.  Allura s-sitwazzjoni preżenti  hija tajba biżżejjed f’każ ta’ emerġenza?  Is-Segretarju Parlamentari semma l-bibien, kif  jinfetħu, minn fejn se jgħaddu n-nies f’każ ta’ emerġenza, imma kulħadd jaf x’għandu jgaħmel f’każ ta’ emerġenza?  Per eżempju fil-lukandi hemm notices li suppost kulħadd jaqrahom, ta’ x’għandek tagħmel u minn fejn għandek tgħaddi f’każ ta’ emerġenza.  Inċident darba jinqala’.  Mhux se jinqala’ kull ġimgħa, jew kull xahar, jew kull sena, jinqala’ darba u jista’ jkollu konsegwenzi serji.  F’pajjiżi li għandhom aktar mezzi minna, inqalgħu inċidenti u kien hemm konsegwenzi serji.

IĊ-CHAIRPERSON:  M’hemmx dubju li kull sezzjoni għandha x-xogħol tagħha, pero’ qegħdin nagħrfu l-importanza tal-koordinazzjoni. Aktar kmieni f’din il-laqgħa saret mistoqsija speċifika mill-Onor. Gulia dwar in-numru ta’ emerġenza 199.

ONOR. GAVIN GULIA:  Se niġi għal dak il-punt aktar tard.  Huwa minn ewl id-dinja li mhux kull attivita’ ta’ massa tenħtieġ l-involviment tat-tliet forzi tas-sigurta’.  Hemm attivitajiet tal-massa li faċilment jistgħu jiġu handled mill-pulizija biss u naħseb li f’dawk iċ-ċirkostanzi ma tantx ikun hemm bżonn ta’ xi koordinazzjoni partikolari għaliex il-pulizija għandha l-mezzi u għandha l-esperjenza ta’ kif tmexxi operazzjonijiet ta’ sigurta’ f’dan ir-rigward, per eżempju f’inċidenti li jinqalgħu fi ground tal-football meta tkun qed tintlagħab xi logħba taħraq, u jien naħseb li l-public perception m’hijiex negattiva fejn jidħol dan il-qasam.    Ma jidhirlix li kien hemm xi reazzjoni negattiva mill-pubbliku in ġenerali fir-rigward ta’ inċidenti, per eżempju, li jinqalgħu fil-grounds, pero’ kien hemm ċerta reazzjoni negattiva fil-każ ta’ attivitajiet ta’ massa fejn il-pulizija ma tistax tagħmel ċertu xogħol waħedha.  Per eżempju jekk għandek bżonn servizz mill-ajru, mhux se tipprovdih il-pulizija imma trid tipprovdih l-armata.  Jekk għandek bżonn mezz marittimu, tista’ tipprovdih kemm is-CPD u kemm l-armata.  U meta nqalgħu inċidenti f’dawk il-każijiet partikolari li kien hemm ċerta reazzjoni. M’iniex ngħid li r-reazzjoni dejjem kienet ġustifikata għaliex l-opinjoni pubblika kultant tkun motivata fis-sens li ma tkunx taf eżattament kif jaħdmu l-affarijiet u kif ikunu l-fatti u allura malajr tasal għall-konklużjonijiet li jkunu affettati, pero’ jista’ jkun li f’ċerti ċirkostanzi l-opinjoni pubblika kienet ġustifikata u ħafna drabi tkun ġustifikata f’dawk l-attivitajiet tal-massa fejn ikun jeħtieġ  koordinazzjoni minħabba li jkun hemm il-parteċipazzjoni ta’ diversi oqsma ta’ sigurta’. 

Nixtieq nagħmel l–istess domandi li għamilt lis-Sur Cordina u lis-Sur Montanaro lill-Kummissarju tal-Pulizija.  Meta jkun hemm attivita’ tal-massa li teħtieġ l-involviment mhux biss tal-korp tal-pulizija imma taż-żewġ forzi tas-sigurta’  l-oħra – is-CPD minħabba safety u l-armata minħabba l-aspett marittimu jew avjoniku - kif taħdmu?  Intom tmorru għal dik l-attivita’ għaliex tafu li għandkom tmorru, jew għaliex tkunu  tkellimtu bejnietkom minn qabel?

IS-SUR GEORGE GRECH:  Jiddependi xi tkun l-event.  Ħalli nieħdu ż-żjara f’Malta tal-Qdusija Tiegħu l-Papa.  F’din l-attivita’ kien involut kulħadd, u kemm aħna u kemm l-armata konna parti mill-kumitat organizzattiv.  Is-sigurta’ kienet fdata f’idejn il-pulizija pero’ aħna ma kellniex biżżejjed nukleu ta’ ċertu nies biex nieħdu ħsieb is-sigurta’ fiżika tal-Papa, allura l-armata għenuna peress li l-folla kienet se tkun waħda kbira.  Anke s-CPD ipprovdew l-assistenza tagħhom fil-Furjana.  Ma poġġejnihomx fiż-żona li riedu huma għaliex dik iż-żona kienet diġa’ riżervata għal VIPs, pero’ kien hemm koordinament bejnietna.  Naturalment ikun hemm avvenimenti li mhux bilfors ikun jenħtieġ l-involviment tas-CPD; jistgħu jinvolvu lilna u lill-armata biss, u f’każijiet bħal dawn jien u Rupert, jekk ma jkunx Rupert ikun id-deputat tiegħu, nikkoordinaw ix-xogħol li  jkun jenħtieġ li jsir.  L-armata tagħmel dak ix-xogħol li jrid isir fuq il-baħar, għaliex hi għandha l-mezzi u tagħmlu għan-nom tagħna, u għal dak li hu xogħol fuq l-art, ġieli għenuna u għamluh magħna.  Naturalment in-nies ta’ l-armata jkunu taħt il-kmand tal-fizzjali ta’ l-armata u jirrispondu lejhom ....

ONOR. GAVIN GULIA:  Jekk ma jimportax, ippermettili ninterrompik.  Nimmaġina tagħmlu hekk meta jinqala’ l-inċident, hux hekk?

IS-SUR GEORGE GRECH:  Le, qabel.

ONOR. GAVIN GULIA:  Inti ma tistax tipprovdi servizz mill-ajru jew mill-baħar.

IS-SUR GEORGE GRECH:  Le, mill-ajru ma nistax nipprovdih.

ONOR. GAVIN GULIA:  Imma inti tista’ tkun taf li f’ċertu attivita’ x’aktarx se jkollok bżonn ...

IS-SUR GEORGE GRECH:  Ħalli nieħdu  bħala eżempju żjara ta’ VIP.  Għalkemm is-sigurta’ f’dik li hija personal protection tiegħu  tkun organizzata min-naħa tagħna, aħna m’għandniex EOD li jmur ifittex fil-venues fejn se jkun il-VIP.  Allura aħna, flimkien ma’ l-armata, nikkoordinaw bejnietna biex huma jmorru fil-post jiċċekkjaw li huwa safe minn bombi jew xi ħaġa oħra li b’xi mod tista’ tikkawża ħsara, imbagħad il-post jiġi salvagwardjat min-nies tagħna, naturalment, jekk ma jkunx xi post li jaqa’ taħt l-awspiċi ta’ l-armata mil-lat ta’ sigurta’, bħalma huwa l-Palazz ta’ San Anton, l-Uffiċċju tal-Prim Ministru jew dan il-Palazz.

ONOR. GAVIN GULIA:  Ħalli  nkun daqsxejn provokattiv.  Inti trid li jkun hemm il-koordinazzjoni?  Meta qed ngħid “inti’’, mhux qed ngħid għalik personali, imma bħala Korp tal-Pulizija.  

IS-SUR GEORGE GRECH:  Ħafna.

ONOR. GAVIN GULIA:  Is-Sur Peter Cordina għamel suġġeriment li jien rajtu plawsibbli.  Issuġġerixxa li jkun hemm rappreżentanti mit-tliet forzi tas-sigurta’ biex qabel ma jsiru attivitajiet ta’ massa, jaraw huma x’hemm bżonn isir u x’hemm bżonn li jipprovdu.  Is-Sur Rupert Montanaro, milli stajt  nifhem, jaqbel parzjalment ma’ dak is-suġġeriment għaliex qal li qabel ma jkollna regolamenti u nkunu nafu eżattament x’għandna nagħmlu u x’ma nagħmlux, qisu inutli, jekk fhimtu sew, li jkollna dawn it-tliet persuni. Taħseb li jeħtieġ li jsir xi ħaġa aħjar, sabiex f’attivitajiet ta’ massa li jinvolvu mhux biss lill-pulizija, imma li jinvolvu tnejn jew tlieta mill-forzi tas-sigurta’, il-koordinazzjoni tkun b’mod u manjiera li kulħadd ikun jaf eżattament x’se jipprovdi kull korp li se jmur fuq il-post?

IS-SUR GEORGE GRECH:  Onorevoli, fuq il-koordinament naqbel perfettament.  Ma naqbilx li neċessarjament iridu jkunu dejjem tlieta.  Jiddependi mill-event li tkun.  Per eżempju jekk għandek manifestazzjonijiet politiċi, ma nħossx li l-armata hija b’xi mod responsabbli għal dawn l-affarijiet.  Ir-responsabbilta’ primarja se tkun tal-pulizija.  Naturalment il-protezzjoni ċivili tista’ tiġi involuta bħalma jkunu nvoluti n-nies tas-saħħa biex jipprovdu ċertu servizz, pero’ kull każ irid jiġi eżaminat per se. Nixtieq li aħna ma nkunux dejjem involuti biex nistrieħu ftit, imma sfortunatament jidher li f’kull attivita’ li ssir, il-preżenza tal-pulizija hija sine qua non.

IĊ-CHAIRPERSON:  Grazzi.  Hawn aktar mistoqsijiet?  (Onor. Membri:  Le)  Anke lilek, Kummissarju, nirringrazzjak tal-ħidma tiegħek u tal-parteċipazzjoni tiegħek dalgħodu.

Nitlob issa lis-Sinjura Gemma Sirol u lis-Sur Mauro Pace Parascandalo biex huma wkoll, f’isem l-organizzazzjonijiet volontarji, jagħtu l-kontribut tagħhom f’din il-laqgħa.

MS GEMMA SIROL (Commissioner, St. John Ambulance):  Barra li jiena Commissioner f’St. John Ambulance, jiena membru fil-Kunsill tal-Protezzjoni Ċivili u nirrappreżenta l-NGOs.  Waqt li kont qed nisma’ dak li kien qed jintqal hawnhekk, kont qed niftakar f’affarijiet li ġraw fil-passat.  Jiġu organizzati numru ta’ attivitajiet li fl-aħħar jispiċċaw b’massa ta’ nies u ħafna drabi ma nkunux nafu bihom.  Ħafna drabi niġu mitluba nibagħtu ambulanza, pero’ mhux bilfors jistaqsu lilna, bħala St. John Ambulance.  Jistgħu jistaqsu lis-Soċjeta’ tas-Salib Aħmar, jew lil xi għaqda oħra, jew anke lill-isptar. Normalment, il-fatt li se jkun hemm ambulanza fuq il-post fejn se ssir l-attivita’, speċi sserrħilhom rashom and they carry on.  Biex jagħmlu l-attivita’ jkunu ġabu permess mingħand il-pulizija jew mingħand il-kunsill lokali u allura qishom għandhom garanzija li ma jista’ jinqala’ xejn, pero’ inċident dejjem jista’ jinqala’ u meta jinqala’, kulħadd jaf x’jiġri.

Jien inħoss li għandu jkun hemm tip ta’ kumitat, immaterjali minn min huwa kompost, li jirriferu għalih kull min ikun se jorganizza xi attivita’.  Normalment, min  jorganizza xi attivita’ jaħseb li m’hu se jinqala’ xejn mentri inċident jista’ jinqala’ kullimkien u meta l-anqas taħseb li jista’ jinqala’, u joħloq konfużjoni.  Ħafna drabi wieħed jorganizza attivita’ b’entużjażmu kbir mingħajr ma jagħti kas ta’ x’jista’ jinqala’.  Jien ma naqbilx li l-unika problema f’dan il-pajjiż hija assoċjata mal-baħar.  Avveniment li jbeżżagħni ħafna u li dejjem inkun involuta bl-ambulanza, huwa l-karnival.  Minkejja li jkun hemm numru kbir ta’ pulizija, jien xorta nibża’ u nista’ ngħid li meta jgħaddi l-karnival, nieħu r-ruħ. F’ċerti ħinijiet ikun hemm massa kbira ta’ nies u hemm ħafna affarijiet li jistgħu jieħdu n-nar, b’mod partikolari l-karrijiet.  Għalija, il-karnival huwa nightmare, allavolja jsir matul il-ġurnata.

Aspett ieħor li jista’ joħloq konfużjoni f’każ ta’ inċident, huwa n-nuqqas ta’ exit signs f’postijiet kbar, per eżempju, f’dan il-palazz  stess.  Kieku kelli noħroġ niġri issa, ma nafx minn fejn irrid ngħaddi għaliex m’hawnx exit signs.  Xi kultant parti mill-problema hi li aħna stess nitgerfxu f’saqajna.  Jien naħseb importanti li jkun hemm speċi ta’ kumitat responsabbli li jirċievi l-applikazzjonijiet għal kull attivita’ li tkun se tiġi organizzata. Kull attivita’ li tkun se ssir fil-pubbliku, organizzata minn skola, kunsill lokali, knisja, hi x’inhi l-attivita’, trid tissottometti applikazzjoni lil dan il-kumitat, imbagħad il-kumitat jara x’tinvolvi dik l-attivita’ – mhux kull attivita’ tkun tenħtieġ il-forzi kollha ta’ l-ordni – jissuġġerixxi miżuri ta’ safety eċċ., u mbagħad jinforma lill-pulizija, lis-CPD u l-armata  b’dik l-attivita’.  Fl-opinjoni tiegħi, din il-proċedura trid tapplika wkoll fil-każ ta’ attivitajiet li ma jenħteġux wisq permessi, per eżempju fiera fil-Bidnija, sabiex dawn iżommu kalendarju ta’ kull attivita’ li tkun se tiġi organizzata.  Din l-informazzjoni tgħin sabiex jekk jinqala’ inċident – jista’ jkun hemm ħruq jew jaqa’ palk  - u xi ħadd iċempel in-numru ta’ l-emerġenza,  min jieħu t-telefonata jkun jaf  b’dik l-attivita’ u mhux ħadd ma jkun jaf  xejn.

Jien personalment inkun involuta ħafna f’attivitajiet sportivi.  Kif issemmi attivitajiet sportivi, kulħadd jaħseb fuq il-logħob tal-football pero’ hawn ħafna sports li jista’ jkun perikoluż, fosthom sports tal-karozzi jew tiġrijiet taż-żwiemel.  Id-dar għandi r-rapport ta’ l-inċident li kien ġara f’Hillsborough u dan jibda billi jgħid li huma qatt ma mmaġinaw li fil-pajjiż tagħhom seta’ jiġri dak li fil-fatt ġara.  U  naħseb li kulħadd jaħseb l-istess.  Kulħadd jaħseb li m’hux se tiġri lilu. Aħna involuti f’ħafna attivitajiet sportivi u jekk tridu, nistgħu ngħaddulkom lista ta’ l-isports li jeżistu.  Event oħra li tiġbor massa ta’ nies, hija l-isports day ta’ kull skola.  Ma nafx min joħroġ il-permessi għal dawn l-isports days, imma għaliex jingħataw permess li sports days isiru fil-qilla  tax-xemx?  Għalija, dik hija health hazard.  Naħseb li qed nagħtu kas l-attivitajiet il-kbar u forsi qed ninjoraw oħrajn li wkoll jistgħu jħallu inċidenti.  Jien m’għandix dubju li r-regatta ta’ Settembru se tkun attivita’ safe immens, għaliex fl-aħħar regatta ġrat xi ħaġa mhux relatata mar-regatta, imma għax ġrat matul dik l-attivita’, kulħadd se jkollu għajnejh fuqha.  Pero’ attivitajiet oħra li s’issa matulhom ma ġrawx inċidenti, għadhom qed isiru mingħajr ebda monitoring ta’ ħadd, u jien inħoss li hemm bżonn ta’ monitoring.  Grazzi.

IĊ-CHAIRPERSON:  Grazzi Sinjura Sirol.  Insejjaħ issa lis-Sur Mauro Pace Parascandalo.

IS-SUR MAURO PACE PARASCANDALO:  Jiena nirrappreżenta lill-kunsilli lokali fl-Assoċjazzjoni tal-Kunsilli Lokali u kif semmiet Gemma Sirol, jien operational manager fir-Red Cross Society u qiegħed fil-management tan-national board tar-Red Cross.  Mistoqsija li ssir ta’ spiss kull  meta nkunu qed nitkellmu fuq attivita’, hija “min qed jikkoordina” u hawnhekk ħareġ ċar li nixtiequ li f’kull attivita’  jkun hemm xi ħadd li jikkoordina, pero’ ma naħsibx li jagħmel sens li nippruvaw nikkoordinaw attivita’ waħda waħda.  Naħseb jagħmel iżjed sens jekk nippruvaw insibu entita’ li tkun responsabbli mill-koordinazzjoni u li kif diġa’ ssemma tkun tinkludi membri tas-Civil Protection Department, tal-pulizija u ta’ l-armata, u importanti li ma ninsewx il-Health Department.  Illum l-aspett ta’ saħħa ma ssemma xejn pero’ d-Dipartiment tas-Saħħa għandu rwol importanti ħafna, kif kellu wkoll fiż-żjara tal-Papa.  Jien inħoss li dan id-dipartiment għandu jkun involut ukoll fejn jidħlu l-attivitajiet ta’ massa. Veru li mhux għal kull attivita’ jkun hemm bżonn  l-erba’ entitajiet, imma jien nemmen li għandu jkun hemm bord li jagħmel standards u li jirċievi d-dettalji dwar kull attivita’ li tkun se sseħħ u jkun hu li jiddeċiedi liema mill-erba’ entitajiet għandu jieħu ħsieb l-attivita’, per eżempju s-CPD u l-pulizija, jew il-pulizija u l-armata. Inħoss li r-rappreżentanti ta’ l-erba’ entitajiet għandhom ikunu preżenti fil-bord ħalli jaraw kif huma se jkunu involuti f’dik l-attivita’ partikolari.  Jagħmel sens li jkun hemm entita’ stabbilita.  

Qasam ieħor li qed jiġini f’moħħi bħalissa, hija l-Health and Safety Authority li ġiet stabbilita riċentement. Għalkemm aħna nimxu mal-British Safety Council fejn jidħlu safety standards, forsi din l-awtorita’ tista’ tkun ukoll preżenti biex tħares l-aspetti ta’ saħħa u sigurta’.  Il-problema hi li hawn ħafna attivitajiet li għad m’għandniex standards għalihom.  Għad m’għandniex guidelines li jidderminaw x’servizz għandna nipprovdu.  Eżempju li wieħed jista’ jsemmi huwa li madwar sentejn ilu, wara l-ħafna overdose cases li kien qed ikollna fil-parties, kien ġie stabbilit li kumitat parlamentari jidħol f’dan il-qasam u jagħti pariri dwar x’regolamenti jaħseb li għandhom jidħlu fis-seħħ jew x’hemm bżonn jinbidel.  U fil-fatt, fost affarijiet oħra, iddaħħal l-aspett ta’ medical service minn first aiders u minn dakinhar, dan sar obbligu f’kull party li jiġi organizzat.  Naħseb li għandhom jiġu stabbiliti regolamenti li jolqtu areas differenti.  Per eżempju għandna regolamenti dwar il-fabbriki tan-nar u allura jista’ jkun hemm ukoll regolamenti li wieħed irid jadottahom qabel ma l-pulizija toħroġ il-permess biex attivita’ tiġi organizzata.  Kif qal tajjeb is-Sur Cordina, żgur li m’għandniex manpower biex il-protezzjoni ċivili tkun preżenti f’kull attivita’ li wieħed jista’ jfettillu jorganizza.  Ma jistax ikun li jekk xi ħadd irid fire-engine tagħtih fire-engine.   M’għandniex dan it-tip ta’ riżorsi u allura din l-entita’ li qed nissuġġerixxi, tkun tista’ tara  l-prijoritajiet u tagħti l-parir, jekk, per eżempju, is-CPD għandhomx ikunu on site jew inkella jagħmilx aktar sens li jekk hemm aktar minn attivita’ waħda għaddejja fl-istess ħin, ikunu stazzjonati f’post fejn ikun faċli li jintlaħqu f’każ ta’ inċident.  Per eżempju fil-każ tar-regatta fejn ikollok nies kemm il-Belt u kemm il-Birgu, forsi jagħmel aktar sens li tħallihom il-Furjana jew Kordin li huma viċin iż-żewġ lokalitajiet.  Trid tara l-feasibility skond is-sitwazzjoni.  Naħseb li jekk wieħed ikun jaf li hemm din l-entita’ li tista’ tagħmel dan it-tip ta’ management u dan it-tip ta’ koordinazzjoni, ikun iżjed rasu mistrieħa minn ċerti affarijiet.

Issemmew ukoll l-attivitajiet iż-żgħar li jiġu organizzati matul is-sena kollha.  Per eżempju fil-Kalkara, ix-xahar id-dieħel se tiġi organizzata attivita’ tal-baħar li żgur ftit jafu biha.  Se jsir sports festival fuq il-baħar min-naħa tar-Rinella, u aħna bħala assoċjazzjoni tal-kunsilli lokali tajna l-parir lill-kunsilli lokali li avviċinawna biex huma stess ifittxu li jagħmlu standards ta’ safety u konsegwentement, min-naħa tagħhom, ikkuntattjawna biex ikollhom assistenza on site.

Ħafna drabi l-kunsilli lokali qed ikunu informati bl-attivitajiet li jkunu se jiġu organizzati fil-lokalita’ tagħhom.  Ovvjament m’humiex qed jiġu mitluba jagħtu l-permess għax anke l-liġi stess tal-kunsilli lokali ma tgħidx li għandek titlob  il-permess mingħand il-kunsill lokali, pero’ l-pulizija qed tieħu l-parir tal-kunsilli lokali qabel toħroġ il-permess għal xi attivita’.  Naturalment, il-parir jista’ ma jiġix milqugħ, imma r-realta’ hija li dejjem ikun hemm koordinament.  Li qed ngħid hu li normalment il-kunsilli lokali jkunu jafu bl-attivitajiet li jkunu se jiġu organizzati allura huma stess jistgħu jintużaw billi jgħaddu sett ta’ regolamenti lill-organizzatur ta’ kull attivita’ li tkun se tiġi organizzata fil-lokalita’ tagħhom u li l-organizzatur irid jimxi magħhom.  Jien qed ngħid għall-attivitajiet iż-żgħar għaliex l-attivitajiet il-kbar ikunu organizzati at a national level, imma rridu nieħdu ħsieb ukoll l-attivitajiet iż-żgħar.

Hawnhekk issemmew ħafna l-attivitajiet li għandhom x’jaqsmu mal-baħar, fosthom ir-regatta.  Il-probabbilta’ li jerġa’ jkollna inċident bħalma kellna, hija remota ferm.  L-aċċessibilita’ tal-portijiet, speċjalment fejn ġara l-inċident, se jkun dejjem diffiċli kemm għall-patrol boats u wisq iżjed għall-“Garibaldi” li hija lanċa kbira u allura  kważi impossibbli biex tidħol hemm ġew.  Ma rridux ninsew li l-possibbilta’ ta’ inċidenti ħdejn il-baħar m’hijiex li karozza taqa’ l-baħar, imma li bniedem jaqa’ l-baħar.  U hawnhekk irridu nagħmlu distinzjoni bejn l-assistenza meħtieġa. F’każ bħal dan, m’għandekx bżonn rescue divers, imma għandek bżonn surface water rescue li barra n-nies tas-CPD, jista’ jagħtuh ir-Red Cross li għandu l-water rescue team, is-St. John Ambulance li għandha d-diver section tagħha u r-Royal Life Saving Society, li flimkien jammontaw għal xi 65 volontier imħarrġa f’life saving.  Prattikament, din hija l-istess tip ta’ teknika  li ntużat fl-inċident tar-regatta minn membru ta’ l-armata fejn fi kważi erba’ jew ħames minuti mill-ħin li wasal u nieżel fil-baħar, tella’ l-persuni mill-karozza, fuq in-nifs, mingħajr assistenza ta’ apparat.

ONOR. TONIO BORG:  Cauchi.

IS-SUR MAURO PACE PARASCANDALO:  Min hu trained fuq surface water rescue, m’għandux  bżonn apparat, anzi, kieku Cauchi kellu l-apparat, ma kienx ikun jista’ jidħol ġol-karozza u joħroġhom.    Jekk l-inċident li jista’ jinqala’ hu li persuna taqa’ l-baħar, mhux bilfors ikollok bżonn divers on site.  Ħafna drabi, id-divers ma nsemmuhomx għaliex normalment dawn ninvolvuhom biex ifittxu l-katavri.  Ir-realta’ hi li inti jkollok bżonn għajnuna b’mod immedjat, allura f’dawk il-ftit minuti, diver mhux se jilħaq jasal u jilbes il-libsa.  F’dawn it-tip ta’ inċidenti, għandek bżonn nies li huma mħarrġa biex jinżlu fl-ilma mill-ewwel u jtellgħu lil min għandu bżonn l-assistenza, fuq in-nifs tiegħu.  Irridu nagħrfu x’livell ta’ assistenza għandna bżonn.

IĊ-CHAIRPERSON:   L-Onor. Gulia.

ONOR. GAVIN GULIA:  Bħalma nafu, inċidenti jistgħu jinqalgħu minn nies li jkunu qegħdin jgħumu u li jsibu ruħhom f’diffikultajiet.  Is-sena l-oħra qlajt daqsxejn ta’ kontroversja meta għamilt ċertu kumment, pero’ apparti dak, huwa fatt li l-organizzazzjonijiet tagħkom  ma jistgħux ikunu f’kull bajja li għandna f’pajjiżna.  Ftit li xejn tistgħu tagħmlu għal min imur jgħum f’post mhux frekwentat mill-pubbliku.  Ma jistax ikun li l-pulizija, jew is-CPD, jew l-armata, jew intom, tkunu preżenti f’kull post, pero’ kemm tkunu preżenti f’dawk il-bajjiet fejn hemm ċerta frekwenza ta’ inċidenti, per eżempju, Għajn Tuffieħa, biex insemmi bajja popolari? Tkunu preżenti fuq bażi permanenti, matul l-istaġun tas-sajf?  Inti semmejt li għandkom numru sabiħ ta’ volontiera, dawn dejjem ikunu attivi f’postijiet differenti?  Jekk xi ħadd li jkun qed jgħum isib ruħu f’diffikulta’, intom tistennew lis-CPD jew lil xi entita’ oħra jaslu fil-post – xtaqt li kelli l-opportunita’ li nistaqsi din il-mistoqsija lis-Sur Cordina – qabel ma n-nies tagħkom jaqbżu l-baħar u jmorru jgħinuhom, jew tkunu qegħdin tgħumu man-nies ħalli jekk jinqala’ inċident tkunu preżenti biex tagħtu l-għajnuna mill-ewwel?  Kif taħdmu?

IS-SUR MAURO PACE PARASCANDALO:  Ħalli nirrispondik fuq l-aspett ta’ surface water rescue.  Bejn ir-rescue corps tas-St. John Ambulance u r-Red Cross, qed inkopri l-bajjiet ta’ Birżebbuġa, Għajn Tuffieħa, l-Armier, l-Għadira u San Ġorġ.  Minkejja l-limitazzjonijiet tagħna, dejjem qed nippruvaw inżidu l-postijiet fejn ikun  hemm il-preżenza tagħna.  We are manning these bays during the weekends, is-Sibt u l-Ħadd, minħabba l-fatt li aħna nużaw il-volontiera.  Naturalment aħna nixtiequ li nagħtu aktar servizz imma l-volontiera għandhom ix-xogħol tagħhom u qed jagħtuna servizz is-Sibt u l-Ħadd biss.  Diġa’ nsibuha iebsa biex nagħmlu roster għas-Sibt u l-Ħadd aħseb u ara kieku kellna nżidu l-ġranet meta nagħtu servizz.  Għar-rigward ta’ assistenza li tingħata, hemm postijiet fejn ikun hemm ambulance service ...

MS. GEMMA SIROL:  Nista’ nidħol fuq dan l-aspett jien.

IS-SUR MAURO PACE PARASCANDALO:  Alright, mela ħalli nitkellem fuq l-aspett ta’ water rescue.  Fit-tliet bajjiet li żgur hemm water rescue, jiġifieri San Ġorġ, l-Għadira u l-Armier, in-nies huma mħarrġa minn instructors barranin.  Jiġifieri aħna nimxu fuq standards ta’ water rescue instructors Taljani u Spanjoli, li fil-Mediterran huma tnejn mill-aħjar pajjiżi fid-dinja li jagħtu servizz ta’ water rescue.  Għall-mistoqsija tiegħek jekk aħna nkunux qed ngħumu fil-baħar, ngħidlek li n-nies tagħna qatt ma jkunu fil-baħar, ikunu bit-trombi on fixed points madwar il-bajja sabiex prattikament ikopru l-angoli kollha tal-bajja.  Dawn in-nies huma trained biex jgħumu distanza ta’ 150 metru fi żmien relattivament qasir, fi żmien erba’  minuti. Jekk tara l-bajjiet tagħna, tara li ħafna minnhom m’għandhomx iktar minn 150 metru, allura l-bajjiet huma covered b’mod tajjeb.  Prattikament għandek assistenza doppja; għandek il-persuna li qiegħda fuq il-post u qed tara lil min qiegħed f’diffikulta’, u min-naħa l-oħra għandek il-water rescuers li jinżlu b’mod immedjat  bl-apparat apposta li sempliċement jikkonsisti f’dak li ngħidulu l-water rescue can.  Ir-rescuer ma jkollu xejn ħlief il-water rescue can li hija can ħamra.  Hekk kif jinżel għall-pazjent fil-baħar, mill-ewwel jibda jagħtih ir-resuscitation jekk isibu diġa’ bla nifs, u mbagħad kif jasal fuq l-art, il-pazjent ikollu l-assistenza mit-team mediku li jkun qiegħed bl-ambulanza fil-bajja.

IĊ-CHAIRPERSON:  Is-Sinjura Sirol.

MS. GEMMA SIROL:  Il-bajjiet ta’ Għajn Tuffieħa, l-Għadira u Birżebbuġa, nieħdu ħsiebhom aħna bħala St. John Ambulance.  Nista’ nikkonferma dak li qal Mauro għar-rigward tal-problema li jkollok fejn jidħol il-volontarjat.  Il-volontarju dejjem jibqa’ volontarju u jekk filgħodu jċempillek u jgħidlek li ma jsitax imur f’ċertu bajja, m’hemmx x’tagħmel.  M’għandi dritt nobbliga lil ħadd.  Mhux se ngħidlu li ħa nkeċċih jew li mhux se nagħtih paga, għaliex hu ma jieħu l-ebda paga u allura ġieli kelli  nċempel lill-protezzjoni ċivili biex navżahom li ma nistgħux niftħu ċertu post.  Ħafna nies ma jifhmux ċertu problemi.  Kulħadd jistenna ferm iżjed minna, pero’ s-sagrifiċċju li nagħmlu huwa kbir ħafna.  Jien personalment nista’ ngħid li matul is-sajf ma nagħmel l-ebda pjani għalija nnifsi.  Ilu ħafna ma jkolli sajf rilassanti.

Fil-bajja ta’ Għajn Tuffieħa, il-problema qiegħda fil-baħar.  Għajn Tuffieħa hija l-iktar bajja li ħasdet ħajjiet, pero’ xi kultant, minkejja li jkun hemm bandiera li tindika li l-baħar huwa perikoluż, u anke l-baħar stess jurik, in-nies xorta jinżlu jgħumu.  F’Għajn Tuffieħa aħna nkunu bl-ambulanza u bil-first aiders tagħna u jkun hemm ukoll id-dinghy tal-protezzjoni ċivili, bil-life-savers u d-diver tagħhom.  Is-sena l-oħra, f’temp ta’ madwar 35 minuta, in-nies tal-protezzjoni ċivili tellgħu sitta min-nies. Nista’ ngħidilkom li spiċċaw litteralment bla nifs.

ONOR. TONIO BORG:  Hawn l-impressjoni li l-bajja ta’ Għajn Tuffieħa hija biss perikoluża meta jkun ir-riħ, pero’ hemm ċertu undercurrents li tagħmel il-bajja perikoluża anke meta ma jkunx hemm riħ u l-baħar ma jkunx jidher imqalleb.

MS. GEMMA SIROL:  U mhux neċessarjament li l-bniedem li jsib ruħu f’diffikultajiet ma jkunx jaf jgħum. Anzi, meta aħna nwaqqfu l-għawwiema u ngħidulhom biex joqogħdu attenti għax hemm il-kurrent, ħafna minnhom  jieħdu għalihom u r-risposta tkun:  “Xi ħsibtni, ma nafx ngħum?!’’.

ONOR. GAVIN GULIA:  X’għedt li kien ġara s-sena l-oħra?

MS. GEMMA SIROL:  Is-sena l-oħra, f’35 minuta, tellgħu sitta min-nies mill-baħar.

ONOR. GAVIN GULIA:  Ma nafx jekk dawn il-każi kenux ġew rapportati fil-gazzetti.  Ma taħsibx li għandkom bżonn PR naqra aħjar biex in-nies ma jisimgħux biss meta jittellgħu l-katavri imma anke meta jiġu salvati nies mill-baħar?

MS. GEMMA SIROL:  Purtroppo iva, imma anke meta ma ntellgħu lil ħadd, hemm ħafna nies li qed jużaw - ma ngħidx “jaħlu’’ - il-ħin liberu tagħhom biex imorru jagħtu assistenza fuq il-bajjiet b’mod volontarju, u ħadd ma jgħid xejn dwar is-sagrifiċċju li jagħmlu, imma mbagħad, jekk ...  (Interruzzjonijiet)  Is-sodisfazzjon li nieħdu aħna meta ngħinu lil xi ħadd huwa kbir, pero’ veru li ma jkunx hemm media u ma jkun hemm l-ebda rapportaġġ dwar dawn l-affarijiet.

ONOR. GAVIN GULIA:  Pero’ ma taħsibx li intom għandkom tkunu proattivi?

MS. GEMMA SIROL:  Iva, imma mill-banda l-oħra m’għandekx għalfejn toqgħod iddoqq trombi talli tkun għamilt dawk l-affarijiet.  Jekk ikun hemm tromba x’tindaqq, tindaqq, imma m’huwiex dak l-iskop tagħna.

ONOR. GAVIN GULIA:  Pero’ t-tromba tindaqq meta jmutu n-nies.

MS. GEMMA SIROL:  Iva, tindaqq qisha marċ funebru!  Kif kont qed ngħid, ikollna inċidenti fil-bajjiet u ħafna drabi n-nies li jinżlu fil-bajjiet meta jkun indikat li l-bajja hi perikoluża, ikunu Maltin u mhux barranin.  Ħafna minnhom jieħdu għalihom jekk tgħidilhom li hemm periklu għaliex jaħsbu li qed tgħidilhom li ma jafux jgħumu, pero’ r-riskju li jpoġġu lin-nies  tal-protezzjoni ċivili, huwa kbir.  M’hijiex ċajta.  F’bajjiet oħra ma jkollniex minn dan it-tip ta’ problemi.  Hemmhekk m’hemmx problema ta’ undercurrents, imma xorta waħda jkollna problemi oħra.   Ħafna mill-inċidenti li jiġru fil-bajjiet, ma jkunux inċidenti relatati direttament mal-baħar, pjuttost ikunu riżultat ta’ traskuraġni ta’ massa ta’  nies oħra li tkun marret f’dik il-bajja qabilhom.

L-iktar ħaġa li lili tbeżżagħni fis-sajf, huwa l-vapur ta’ Għawdex.  Alla jħares ikollu jiġri xi ħaġa.  Bħalissa qed ikollna ħafna inċidenti fin-north ta’ Malta.  Ma nafx x’inhu jiġri imma kemm aħna bħala St. John Ambulance u St. John Rescue Corps, u kemm ir-Red Cross, li normalment fil-Ħdud inkunu fin-north ta’ Malta, qed ikollna inċidenti li m’għandhomx x’jaqsmu mal-bajjiet, per eżempju waqgħet karozza oħra l-baħar u ma kenitx ir-regatta.

ONOR. GAVIN GULIA:  Nixtieq nagħmlilkom mistoqsija daqsxejn provokattiva. Intom tkunu tafu li se jkun hemm attivita’ ta’ massa għax tiġu informati mill-awtoritajiet, jew tkunu preżenti fl-attivita’ għax tkunu proattivi min-naħa tagħkom u tmorru hemmhekk?  L-awtoritajiet jikkuntattjawkom qabel xi attivita’ li tkun se ssir?

MS. GEMMA SIROL:  Min-naħa ta’ St. John Ambulance, u naħseb li anke min-naħa tas-Soċjeta’ tas-Salib l-Aħmar, mhux mill-awtoritajiet inkunu nformati imma mill-organizzaturi.

ONOR. GAVIN GULIA:  Qed nirreferi għas-CPD, pulizija u armata.

MS. GEMMA SIROL:  Normalment, l-organizzatur ta’ l-event iċempilli, jew id-dar jew l-għaqda, biex jitlobni l-ambulanza.  Min-naħa tiegħi, jien nistaqsih kemm qed jikkalkula li se jkollu nies u mbagħad, fuq in-numru li jaħseb se jattendu għal dik l-event, jien  nikkalkula x’hemm bżonn mil-lat ta’ ambulanzi.  Jien ma nkunx naf x’tip ta’ sigurta’ se jkollu mil-lat ta’ CPD jew armata.  Normalment ikun hemm pulizija u fire-engine.

ONOR. GAVIN GULIA:  Ikollok bżonn tkun taf x’se jipprovdu oħrajn?

MS. GEMMA SIROL:   Il-pulizija jkunu preżenti f’kull attivita’.  Dik xi ħaġa li neħodha for granted, pero’ lili jinteressani li jkun hemm biżżejjed pulizija fil-parties, kemm bħala ċittadina u kemm biex jekk jinqala’ inċident u ġo l-ambulanza ntellgħu lil xi ħadd li weġġa’ - mhux għax inqala’ inċident, imma għax inqalgħet ġlieda - ikollna l-protezzjoni tal-pulizija.  Jiġifieri qed ngħid għas-safety tiegħi.  Fl-għaqda għandna nies li jieħdu ħsieb is-safety ta’ l-għaqda, mhux is-safety ta’ l-event.  Irridu nagħtu kas mhux biss is-safety ta’ l-event imma anke s-safety tagħna. Lill-organizzaturi aħna nsiru nafuhom sew u nħobb nagħtihom pariri u ngħidilhom li huma stess għandhom ikollhom is-safety officers tagħhom li jkunu ta’ livell.

ONOR. TONIO BORG:  Tispiċċaw tkunu attakkati mill-pubbliku!

MS. GEMMA SIROL:  Iva, dik hi xi ħaġa li tista’ tiġri.  Infatti nhar il-Ħadd stess qlajna għajta għaliex wasalna daqsxejn tard bl-ambulanza.  Għalhekk qed nissuġġerixxi li jkun hemm tip ta’ bord jew kumitat, sejjaħlu li trid, li jkun hu li jiddetermina x’hemm bżonn u mbagħad ikun hu li javżani x’se jkun hemm.

ONOR. GAVIN GULIA:  Ma taħsibx li din il-funzjoni tista’ tinqeda mill-Kunsill tal-Protezzjoni Ċivili?  Jihdirli li intom għandkom rappreżentanti fuq il-kunsill, hux hekk?

MS. GEMMA SIROL:  Iva, fil-kunsill jiena nirrappreżenta lill-NGOs kollha u għalhekk qiegħda hawn illum, pero’ ma naħsibx li għandu jkun il-kunsill li jieħu din ir-responsabbilta’.  Ma tistax timmaġina kemm isiru events f’dan il-pajjiż.  Naħseb li l-kunsill ikun qed jaħli ħafna ħin jekk kull min se jorganizza xi event irid jiġi quddiemu.  Per eżempju ġieli kellna nies li mietu f’marathon walk.  Il-maratona ta’ Malta hija estiża fuq Malta kollha, f’ħin minnhom.  Ma naħsibx li għandu jkun il-kunsill li jinħela, biex ngħid hekk, jiffiltra x’għandu jiġi covered mid-diversi entitajiet.  Għandu jkun xi tip ta’ bord li jieħu ħsieb dan l-aspett.  Flok ma l-organizzaturi jmorru biss għand il-pulizija biex jinħarġilhom il-permess - naturalment jistgħu jibqgħu jagħmlu hekk - jibdew jingħataw pariri minn dan il-bord.  Per eżempju jekk se tiġi organizzata marathon walk bit-tfal, jiġi diskuss mil-liema area għandhom jgħaddu.  Dan it-tip ta’ xogħol jirrikjedi ħafna ħin u dedikazzjoni.  Mhux l-iskop li toħloq barriera bejn l-organizzatur u dak li qed jiddiskuti miegħu. L-iskop m’huwiex li tgħidlu le, imma li l-affarijiet isiru b’mod iktar safe.

IĊ-CHAIRPERSON:  Tista’ tkun off-shoot tal-kunsill, ikun sotto-kumitat tal-kunsill.  Intom hawn preżenti kollha membri tal-kunsill, kollha smajtu lil xulxin u allura forsi tistgħu tesploraw din il-ħtieġa li ħarġet hawnhekk.  Forsi bi qbil bejnietkom kollha, tistgħu tagħmlu proposta biex taraw kif din tista’ titħaddem through the council, mhux permezz tal-kunsill innifsu, imma through the council.

L-Onor. Vassallo għamilli sinjal biex jagħmel mistoqsija.

ONOR. ADRIAN VASSALLO:  Hawn Malta għandna liġijiet fuq health and safety.  Per eżempju biex jiena mmur bil-karozza nagħmel viżta żewġ passi ‘l bogħod, irrid nilbes is-seat belt, min se jsuq mutur irid jilbes il-crash helmet, u fuq ċertu postijiet tax-xogħol iridu jintlibsu s-safety shoes, eċċ., u mbagħad għandna bajja li fiha kważi ta’ kull sena jegħrqu n-nies, u għalkemm hemm mezzi biex tgħarraf lin-nies li huwa perikoluż li tgħum, m’għandniex liġi li tkopri ċ-ċirkostanzi meta xi ħadd jinżel jgħum minkejja li jkun jaf li l-baħar huwa perikoluż u allura jkun qed ipoġġi ħajtu u l-ħajja ta’ ħaddieħor fil-periklu, barra l-ispejjeż li jkun qed ipoġġi fuq l-Istat.  Jekk hemm periklu li huwa ċar u hemm nies li qed jindikawlek li hemm periklu imma inti tiġi taqa’ tqum u tibqa’ għaddej għaliex bully, jew għax ma tibżax, jew għax taħseb li taf ħafna, m’għandux ikun hemm xi ħadd responsabbli li jgħidlu: “Isma’, ejja ‘l hawn; itla’ minn hemm għax il-baħar perikoluż”?  U jekk jibqa’ jinsisti li jrid jinżel, tagħtih multa.  Jien nemmen f’dawn il-miżuri.  Biex issuq karozza jew mutur, hemm ċertu regolamenti, fuq il-post tax-xogħol hemm regolamenti dwar l-ilbies, eċċ – naturalment dawn huma affarijiet tajbin – pero’ mbagħad f’aspetti bħal dawn, minkejja li matul is-snin għerqu numru ta’ nies, il-liġi ma tidħolx.  Fl-opinjoni tiegħi, importanti li nagħtu kas dan l-aspett.

Naqbel li qabel jinħareġ il-permess għal xi attivita’, ikun hemm speċi ta’ bord li jara x’diffikultajiet jistgħu jinqalgħu matul dik l-attivita’.  Xi ħadd semma l-ġostra fl-Imsida, pero’ l-problema m’hijiex li jistgħu jaqgħu n-nies il-baħar, imma li jeħlu n-nies taħt il-baħar.  Niddubita jekk l-ilma fejn issir il-ġostra huwiex ħames piedi fond imma taf kemm jeħlu nies ġol-ħama li hemm fil-baħar?

ONOR. TONIO BORG: Hemmhekk il-baħar baxx.

ONOR. ADRIAN VASSALLO:  Dażgur li baxx imma ħadd ma jagħti kas u xorta jibqgħu jsiru l-attivitajiet.  Fil-baħar ta’ hemmhekk jinżel l-ilma kollu li jkun ġej mill-wied ta’ l-Imsida u min jaf xi jkaxkar miegħu waqt li jkun għaddej. L-ilma kollu jispiċċa eżatt f’dak il-post. Min jaf kemm hemm biċċiet ta’ ħadid fil-qiegħ u kulħadd tiela’ u nieżel minn hemm, min iweġġa’ u qisu qatt ma ġara xejn.  Ħadd ma jiċċekkja xejn qabel ma ssir l-attivita’.  Barra minn hekk, kulħadd jitħalla jitla’ mal-ġostra; jien naf anke min hu epileptic li jitla’. Kien hemm każ fejn għereq wieħed. Ma nafx biex għereq imma ma telax u jekk m’iniex sejjer żball, kien hemm anke każ fix-xatt ta’ Bormla fejn xi ħadd ipprova jitla’ mal-ġostra u ma telax mill-baħar.  Lanqas divers jew nies li huma kapaċi jgħozzu ma jkun hemm fuq il-post.  Li rrid ngħid huwa li jekk hemm  affarijiet li huma ta’ periklu ovvju, u nies li qegħdin fl-awtorita’ qed jgħidulek li huma ta’ periklu u inti tiġi taqa’ u tqum u tkompli għaddej, għandu jkun hemm regolamenti, liġijiet jew anke multi li inti teħel, jekk tinjora l-avviżi u l-pariri li jkunu qed jingħatawlek.

Il-punt l-ieħor li rrid nagħmel huwa li għandu jkun hemm kumitat li jagħti pariri lill-organizzaturi li ħafna minnhom ma jkunux jifhmu f’ċerti affarijiet.  Fl-opinjoni tiegħi għandu jkun hemm regolamenti u kondizzjonijiet li jekk ma jiġux osservati u mħarsa mill-organizzaturi, il-permess ma jinħariġilhomx.  

IĊ-CHAIRPERSON: Grazzi Onor. Vassallo.  Is-Sur Mauro Pace Parascandalo u mbagħad nagħlqu.

IS-SUR MAURO PACE PARASCANDALO:  Għall-punt li ssemma dwar il-bajjiet, naqbel ħafna mal-bżonn ta’ enforcement min-naħa tal-pulizija.  Jekk bnieden huwa avżat li ma jistax jinżel, m’għandux jinżel.  Problema oħra li għandna u li ma ssemmitx, hija ta’ vessels fil-bajjiet.  Għad għandna dgħajjes u speed boats li jidħlu fil-bajjiet b’ċertu speed.  Fl-Għadira l-problema ssolviet pero’ għad fadlilna problema fl-Armier, u dan għaliex l-Armier għadha ma ġietx stabbilita bħala bajja.  Fil-ġenb tal-bajja għad hemm fejn jitpoġġew id-dgħajjes u allura l-Armier hija meqjusa bħala port, minkejja li fis-sajf din hija bajja popolari.  La m’hijiex meqjusa bħala bajja, il-liġi ma timponix il-150 metru bħalma hija imposta f’bajjiet  oħra u allura qed nispiċċaw bi speed boats prattikament jipparkjaw fuq ir-ramel u b’jet-skis iduru ‘l hemm u ‘l hawn. Fil-fatt, ġimgħatejn ilu nqalbet pedal boat rasha ‘l isfel minħabba li għadda jet-ski minn ħdejha b’ċertu veloċita’.  Naqbel li l-liġi għandha tiġi enforzata u fejn m’hemmx liġi, għandhom jaraw x’hemm bżonn isir.

Issemma wkoll l-aspett ta’ accountability tan-nies.  Fil-fatt il-liġi Ingliża tistabbilixxi li jekk bniedem, bi traskuraġni tiegħu, jiġi bżonn l-assistenza tal-protezzjoni ċivili, irid iħallas hu għal dak is-servizz.  Jekk per eżempju jkun hemm żona li hi magħluqa minħabba flooding u xi ħadd jgħaddi bil-karozza u mbagħad ikollu jiġi towed, irid iħallas hu għat-towing service għaliex ikun injora l-parir leġittimu li ngħatalu biex ma jgħaddix.  Forsi tajjeb wieħed jibda wkoll jaħseb fuq dawn il-linji li jeżistu f’pajjiżi barranin.

L-aħħar ħaġa li rrid ngħid u li bdejt biha, hija dwar il-kumitat organizzattiv.  Jien nemmen ħafna li għandu jkun hemm body li jagħti l-pariri lill-organizzaturi għaliex ħafna drabi, kif qal l-Onor. Vassallo, il-kumitat organizzattiv ta’ xi attivita’ ma jkunx jaf x’għandu bżonn, u dan rajnih f’attivita’ kbira tal-massa li kellna f’pajjiżna ftit tax-xhur ilu, iż-żjara tal-Papa.  Il-kumitat organizzattiv ta’ dik l-attivita’ kienet il-Kurja u fl-ewwel laqgħa li attenda għaliha r-rappreżentant tagħna tas-Soċjeta’ tas-Salib l-Aħmar, ma kienx hemm preżenti d-Dipartiment tal-Protezzjoni Ċivili għas-sempliċi  raġuni li ma kenux jafu li jeżisti.  Naturalment il-kumitat organizzattiv ingħata l-parir li għal-laqgħat futuri kellhom jattendu s-CPD. Jiġifieri l-kumitat organizzattiv ta’ l-ikbar attivita’ li kellna f’dawn l-aħħar għaxar snin, ma kienx jaf li jeżisti d-Dipartiment tal-Protezzjoni Ċivili!  Dan juri kemm ma nistgħux inħallu f’idejn l-organizzaturi biex huma jaraw x’għandhom bżonn.  Hemm bżonn li jkun hemm body li jagħti l-pariri lill-organizzaturi.

IĊ-CHAIRPERSON:  L-aħħar kumment, Onor. George Pullicino, għaliex qed isir il-ħin biex nagħlqu.

ONOR. GEORGE PULLICINO:  Kumment qasir.  Naħseb li wieħed irid joqgħod attent fuq din il-kwestjoni tal-bżonn ta’ kumitat li jinforma, janalizza, eċċ.  Jien inħoss li għandna bżonn insibu bilanċ.  Hemm bżonn li wieħed ikun informat imma m’għandniex inżidu  l-burokrazija biex għaqda li se torganizza xi attivita’ ġġib il-permess.  Jien naħseb li iktar milli kumitat, aħjar ikun hemm safety officer addestrat u kapaċi jgħid lill-organizzatur ta’ kwalunkwe attivita’ x’miżuri għandu jieħu.

IĊ-CHAIRPERSON:  Nirringrazzjakom.  Nixtieq nissuġġerixxi li wara l-vaganzi tas-sajf, il-Parlament dalwaqt se jieqaf għall-vaganzi tas-sajf, nerġgħu niltaqgħu biex intom li kontu hawnhekk bħala kunsill u li smajtu lil xulxin u esprimejtu ruħkom, tagħtuna feedback dwar x’taħsbu li jista’ jsir biex ix-xewqat tagħkom li intom stess esprimejtu, jiġu implimentati.  

Attivita’ li llum issemmiet b’mod mill-iktar konsistenti, huwa l-logħob tal-football li bħalma nafu jintlagħab b’mod regolari f’kull weekend.  (Interruzzjonijiet) Onor. Gulia, ir-regatta se tkun fit-8 ta’ Settembru u jien iħalliha fil-bon-sens ta’ dawn in-nies li semgħu lil xulxin u li żgur se jirreaġixxu b’mod differenti milli rreaġixxu drabi oħra.  Forsi meta nerġgħu niltaqgħu, jinformawna jekk rawx u ħassewx differenza meta huma kkoordinaw bejniethom fir-regatta li ġejja f’inqas minn xahrejn oħra.

Kif kont qed ngħid, jekk intom taqblu, nixtieq li meta jkollna laqgħa oħra simili ta’ din, niffokaw fuq l-aspetti differenti tal-logħob tal-football.  Forsi magħna, minbarra l-pulizija, ikollna wkoll l-MFA bħala l-organisers tal-logħob tal-football biex naraw x’inhi r-reazzjoni tagħhom meta jiġu biex jiddiljaw magħkom.  L-iskop huwa li wieħed jaqsam dawn it-tip ta’ ħsebijiet.

Jien nixtieq nirringrazzja lilek, Sinjura Sirol u lilek, Sur Pace Parascandalo, tax-xogħol li intom tagħmlu u nixtieqkom li testendu r-ringrazzjamenti tagħna lill-organizzazzjonijiet l-oħra li jgħinu u jaħdmu magħkom f’dan il-qasam. 

Nixtieq b’mod partikolari nirringrazzja lilkom kollha hawn preżenti talli qattajtu dan in-nofsinhar magħna.  Ħadna gost ħafna u nista’ ngħid li jien personalment tgħallimt ħafna mill-kontribuzzjonijiet tagħkom u nispera li għal ħabta ta’ Ottubru jirnexxielna nsibu l-ħin biex nerġgħu niltaqgħu u  nkomplu b’sensiela minn dawn il-laqgħat permezz tal-Kumitat Permanenti dwar l-Affarijiet Soċjali.  Grazzi ħafna.

Fil-11.52 a.m. il-Kumitat ikkonkluda d-diskussjoni.
PAGE  
1

